
⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

“А тем временем где-то…”

	 

	Орчуулагч Ч. Алтанзагас

	Редактор З. Түмэнжаргал

	 


ХАРИН ТЭР ЦАГТ ХАА НЭГТЭЭ

	Аав бид хоёр хоёулаа л адилхан Сергей нэртэй юм. Тиймгүй сэн бол миний ярих гэж байгаа энэ юм болохгүй байсан биз. Тэгээд ч би одоо билетээ буцааж өгөх гэж аэродром1 руу яарч байхгүй сэн. Тэгээд ч бас өвөлжингөө мөрөөдсөн аяллаас татгалзахгүй байсан... 

	Энэ явдал гурван жил хагасын өмнө, намайг жижиг байхад, зургаадугаар ангид байхад болсон билээ.

	Амьтан судлалын хичээл заадаг манай анги даасан багш надад: 

	— Чи зан байдлаараа удамшлын хуулийг эвдэж байна. Чамайг танай аав ээж хоёроос гарсан гэхэд хэцүү гэж дандаа хэлдэг юм. Түүнээс гадна тэр багш сурагчдынхаа явдлыг, бидний өсөж өндийж байгаа гэр бүлийн нөхцөлтэй шууд холбоотойгоор авч үздэг. Нэг хэсэг нь бүтэлгүй гэр бүлээс нөгөө хэсэг нь бүтэлтэй гэр бүлээс гаралтай байдаг. Харин би ганцаараа үлгэр жишээч гэр бүлээс гаралтай.

	Амьтан судлалын багш шууд: “Чи үлгэр жишээ айлын хүүхэд мөртөө хичээл дээр хэлж өгөөд байхдаа яадаг юм” гэдэг юм. Амьтан судлал түүнийг ямар амьтан ямар бүлэгт хамаардгийг үргэлж санадаг болгочихсон юм байлгүй.

	Би Антон найздаа хэлж өгдөг юм л даа. Хүүхдүүд түүнийг тарган цулцгар, ягаан хацартай болохоор нь Антон — Батон2 гэдэг юм. Ичиж зовохоороо түүнийг бөмбөлөг хэлбэртэй том толгой тэр аяараа ягаарч тэр ч байтугай цайвар үснийх нь уг дотроосоо ягаарах шиг болдог юм. Антон бол гайхамшигтай нягт нямбай, үнэнч шударга мөртөө хичээл хариулахаар гарахаараа л үхтлээ ичдэг юм. Бас ээрдэг юм. Хүүхдүүд Антоныг л олон удаа самбарт гаргаасай гэж мөрөөддөг юм. Тэр доор хаяж хичээлийн цагийн талыг нь аваад хаячихдаг юм.

	Би холбилзож, уруулаа хөдөлгөж, нөхрийгөө надаас илүү мэддэгийг нь өөрт нь сануулахыг хичээж таних тэмдэг хийдэг. Энэ явдал багш нарын дургүйг хүргэж, бид хоёрыг хоёулыг нь дунд эгнээний хамгийн эхний буюу яг багшийн ширээний өмнөх “ослын” ширээнд суулгасан юм.

	Энэ ширээн дээр, амьтан судлалын багшийн хэлснээр зөвхөн “хамт олныг үймүүлэгч” сурагчдыг суулгадаг байв.

	Манай ангийн багш Антоны эзгүй явдлын шалтгааныг бодож толгойгоо зовоодоггүй юм. Түүнд бүх юм тодорхой байлаа. Антон бүтэлгүй айлын хүүхэд. Эцэг эх нь эрт салж, тэр эцгийгээ насандаа ч хараагүй юм. Амьтан судлалын багш, Антоны эцэг эх нь салаагүй бол тэр шал дэмий ичиж, самбарын өмнө аргаа барахгүй, ээрэхгүй байсан гэдэгт хатуу итгэдэг юм. Миний хувьд бол илүү төвөгтэй л дээ. Би бол удамшлын хуулийг зөрчиж байгаа хүн. Манай аав, ээж хоёр эцэг эхийн хуралд алгасахгүй суудаг. Харин би бол үсгийн дүрмийн алдаатай бичдэг.

	Тэд цаг тухайд нь сурлагын дэвтэрт гарын үсэг зурдаг, харин би бол сүүлийн хичээлээс зугтдаг. Тэд манай сургуулийн биеийн тамирын дугуйланг удирддаг. Би бол Антонд хэлж өгдөг.

	Манай сургуульд бусад эцэг эхчүүдийг хэзээ ч нэр овгоор нь дууддаггүй зүгээр л: “Барабановын эцэг, эх”, “Сидоровын эцэг, эх” гэцгээдэг юм. Миний эцэг эх бол амьтан судлалын багшийн хэлдгээр “сургуулийн хамт олны үнэнч нөхөд” манай эцэг эхийн болон олон нийтийн сонгуультан, ахмад нөхдийн нэр хүндэд муугаар нөлөөлж болох миний бүтэлгүй явдлаас хамаарахгүйгээр үнэлэгддэг юм.

	Ийм явдал зөвхөн сургууль дээр ч биш манай байранд ч бас болдог байлаа. Аав ээж хоёрыг “сайхан гэр бүл!” гэж намайг усан хөөргийн урсгалаар гуравдугаар давхрын цонхоор орох гэсний бурууг тэдэнд огт нялзаалгүйгээр ярьцгаадаг юм. Бусад эцэг эхийг бол яавч өршөөгөөгүй дээ. Аав ээж хоёрыг, тэнгэр ямар ч байсан өглөө бүр хашаан дотор гүйж ажилдаа үргэлж хамт, сугацалдан явж орой хамт буцаж ирэхийг нь хараад хөршүүд маань, ялангуяа авгай нар “Үлгэр жишээ гэр бүл!” гэж санаа алдан, хэн нэгнийг буруутгах мэт ярьцгаадаг юм. Удаанаар хамт амьдарсан хүмүүс бол биетэйгээ адилхан болдог гэцгээдэг. Манай эцэг эх хоёр хоорондоо адилхан. Тэр нь манай диваны дээр өлгөөтэй өнгөт фото дээр онцгой мэдэгддэг юм. Аав ээж хоёр хоёулаа наранд борлосон царайтай, яралзсан цагаан шүдтэй, хоёулаа цэнхэр өнгийн бэлтгэлийн хувцастай бөгөөд хоёулаа урагшаа ширтэн харжээ. Зурагчнаа хараа биз. Чарли Чаплин тэдний зургийг авчээ гэж бодож болохоор учиргүй их инээд алдсан зураг байдаг юм. Энэ зураг надад дуутай, тэр ч байтугай тэдний баясгалантай дуу сонстох шиг заримдаа санагддаг билээ. Гэвч Чарли Чаплин тэдэнд хамаагүй. Харин манай аав, ээж хоёр л их үнэнч шударга хүмүүс. Хэрэв цэвэрлэгээтэй гэж зарлавал тэр хоёр хамгийн түрүүнд ирж, хамгийн сүүлд явцгаадаг юм. Баярын өдөр жагсаал дээр дуу эхэлбэл зарим хүмүүс шиг дуугарахгүй уруулаа хөдөлгөдөггүй, харин дууг бүтнээр нь эхнийх нь бадгаас эцсийн нь бадгийг дуустал чанга ойлгомжтой дуулдаг. Хэрэв зурагчин нь ялимгүй инээмсэглэ гэсэн бол тэр хоёр инээдмийн кино үзэх мэт хөхрөлдсөн байж таараа.

	Тэр хоёр аливаа юмыг давуулж хийдэг боловч тэр нь хэний ч дургүйг хүргэдэггүй юм. Учир нь, тэд өөрөөр хийх аргагүй, ёсоор нь хийдэг.

	Би өөрийгөө хорвоогийн хамгийн аз жаргалтай хүн гэж боддог. Аав ээж хоёр маань тав буюу бүтэн арван гэр бүлд ч хүрэлцэхээр өчнөөн төчнөөн зөв сайхан юм хийсэн болохоор би алдаа дутагдал гаргах эрхтэй юм шиг санагддаг. Би сэтгэл зовлонгүй, амарлингуй байдаг байв... Ямар ч эвгүй юм болсон би дороо тайвширдаг байв.

	— Ямар ч эвгүй юм, хамгийн гол юмтай харьцуулахад юу ч биш санагддаг байв. Би хорвоо дээр хамгийн тэргүүний!?. Тэр хоёр Антоны ээж аав шиг хэзээ ч салж чадахгүй... Хөндлөнгийн хүмүүс тэр хоёрыг нэг нэгээр нь биш зөвхөн хамт дүрслэн бодож ерөнхий нэрээр нь Емельяновчууд гэж нэрлэж: “Тэр хоёр тэгж боддог. Тэр хоёр тэгж ярьдаг!”, “тэр хоёр томилолтоор явсан...” гэцгээдэг нь дэмий ч хэрэг биш.

	Аав ээж хоёр томилолтоор байнга явдаг юм. Манай хотоос холгүй “шуудангийн хайрцаг” гэж нэрлэгддэг газруудад тэр хоёр заводын төсөл хамтран гаргадаг байлаа. Би эмээтэйгээ үлддэг байсан юм.

	Аав ээж хоёр маань хоорондоо адилхан, харин би бол эмээтэй буюу ээжийнхээ ээжтэй адилхан. Зөвхөн царайгаараа ч биш.

	Эмээ маань охиндоо сэтгэл ханамжтай, нөхрөөр нь өөрөөр хэлбэл миний эцгээр бахархдаг нь мэдээж, харин би бол байн байн л удамшлын хуулийг эвддэг хүн.

	Ээж, аав хоёр биднийг хатуужуулж, даарах, халдвар авахаас үүрд ангижруулахыг хичээдэг, тэд өөрсдөө бол хамрын ханиад ч хүрдэггүй улс, харин эмээ бид хоёр бол эсэргүүцдэг. Бид хоёр хүйтэн усаар биеэ арчих, бүтэн сайны өглөө ажлын өдрөөс эрт босох, цанаар явах буюу аяллаар явахыг хүсдэггүй. Өглөөний гимнастикийг алдаг оног хийдэг.

	Аав ээж хоёр бид хоёрыг хааш яаш гэж байнга буруушаадаг юм. Бид хоёр тэдэнтэй утсаар ярих гэсэн хүмүүсийг, сүүлийн үеийн мэдээгээр юу нэвтрүүлсэн тэр бүрийг тодорхой мэдээлж чаддаггүй, өдрийн дэглэмийг баримталдаггүй улс.

	Аав, ээж хоёрыг ээлжит томилолтдоо явахад нь гаргаж өгөхдөө эмээ бид хоёр хуйвалдагчид шиг л тэр дороо яаралтай зөвлөгөө хийдэг юм. Намхан нуруутай, хатангир, богинохон тайрсан үстэй эмээ зальжин, дүрсгүй жаалыг санагдуулдаг. Тэр жаал хүмүүсийн ярьдгаар надтай тун төстэй.

	— За, кинонд хэдэн төгрөг хадгалах вэ? гэж эмээг асуухаар нь

	— Арвихан! гэж би хэлдэг юм. Тэгээд эмээ нэлээд мөнгө хадгалдаг учир нь, тэр надтай адилхан кинонд дуртай.

	Бид бас нэг чухал шийдвэр гаргадаг байлаа. Өдөр, өдрийн хоолыг хийхгүй, харин байшингийнхаа нэгдүгээр давхарт байдаг гуанзанд ордог. Өдөр оройн хоолыг би гуанзанд идэх их дуртай. Энэ талаараа ч гэсэн эмээ бид хоёр хэл амаа ололцдог юм.

	За нэг хоёрыг аваад яах юм бэ гэж эмээ заримдаа хэлдэг юм. Гуанзанд бид хоёр ихэнхдээ шөлтэй хоол иддэггүй юм, тэр ч байтугай хоёрдугаар хоол ч авахгүй үе байдаг, харин май загас, хоёр порц, цэлцгэнүүрийг бол заавал авдаг юм. Тэр маань, бидэнд амттай хоол болж, бид киноны мөнгө хэмнэдэг байлаа.

	Би эмээтэйгээ арван зургаан наснаас дээш насны хүүхэд оруулдаггүй кинонд ч орчихдог байлаа.

	Эмээ, билет шалгагчдын нүдэн дээр өтөлж ядарсан хөгшин болж харагдаад: 

	— Би бие султай болохоор ач хүүгээ үргэлж дагуулж явдаг юм... 

	Дэлгэц рүү түүнийг харуулахгүй гэдгээ амлая!.. гэдэг юм.

	“Пардон3 чи яагаад дэлгэц рүү хараад байна?” гэж харанхуйд асуудаг.

	“Би бие султай” гэдэг үг эмээг байнга авардаг юм. Жишээ нь л аав ээж хоёрыг насыг нь уртасгах гэж биеийн тамирын дасгал хийлгэж, алсын аялалд явуулах гэхэд би бие султай гээд үлддэг юм. Эмээ бид хоёр бол “буруу” хүмүүс. Энэ нь бид хоёрыг холбож байлаа. Тэр жил аав ээж хоёр томилолтоор хоёр сар хэртэй явсан юм... 

	Урагшгүй эх эцэг бол гэрээсээ явахаараа нэг ч захиа бичдэггүй, урагштайнууд нь долоо хоногт нэг хоёр бичдэг, эмээ бид хоёр бол өдөр болгон захиа авдаг билээ. Аав, ээж хоёр дарааллын журмыг чанга баримталдаг: ааваас, ээжээс... Энэ журам нэг ч удаа эвдрээгүй юм. Захианыхаа төгсгөлд сар, өдрөө заавал тавьдаг, доохонтой нь өглөөний найман цаг гэж бичээтэй байдаг байв.

	Аав ээж хоёр өглөөнийхөө гүйлтийн дараа, ажлынхаа өмнө бичдэг юм байж л дээ.

	Үнэмшмээргүй юм! Нэг удаа ч болов дарааллаа алддаг болоосой!.. гэж эмээ нэг удаа хэлж билээ. Аав ээж хоёрыг бахдаж байгаа юм уу эсвэл буруутгаж байгаа юм уу би ойлгоогүй юм.

	Эмээгийн хэлж байгаа өнгөөр хошигнож байгаа буюу үнэн ярьж байгаа, магтаж байгаа буюу шоолж байгаа алин болохыг тодорхойлох аргагүй. Энэ бол эмээгийн онцлог шинж.

	Нэг удаа ээжийн захианы төгсгөл дэх өнөө гайхамшигтай өглөөний найман цаг гэдгийг нь уншаад эмээ надад: 

	— Танай эцэг үлгэр жишээч дасгалжуулагч! Манай охин нэг ч алхам түүнээс хоцрохгүй байна шүү гэхэд нь аавыг маань магтаж байгаа юм уу, үгүй юу гэдгийг бас л ойлгосонгүй.

	Шуудан бол манай аав, ээж хоёр шиг тийм нягт нямбай биш байлаа. Тэдний хуваариар шахуу явуулсан захиа нь манай руу халцарсан шуудангийн хайрцагт эсвэл өглөө, эсвэл орой ирдэг байлаа. Ихэнхдээ өглөө... Захиаг би өөрөө хайрцгаас гаргаж аваад хичээлдээ явах замдаа уншдаг байв. Энэ нь бүх талаар аятайхан байдаг юм. Нэгдүгээрт, их л санаж байгаа эцэг эхтэйгээ ярьж байгаа яриагаар өдөр эхэлдэг. Хоёрдугаарт, хэрвээ би хичээлдээ хожигдчихвол задалсан дугтуйгаараа даллаж: 

	— Аав, ээжээс захиа иржээ! онц чухал, холоос!.. гэхэд яагаад ч юм надад сануулга өгдөггүй, зүгээр л, — За яах вэ, суу гэдэг юм. “Ажил хиж, оройдоо англи хэл үзэж байна...” гэх мэт. Тэр хоёр бие дааж англи хэл үздэг бөгөөд үе үе бие биеэ шалгана. Би их гайхдаг юм. Хэн ч тэднийг албадаагүй, хэн ч тэдэнд дүн тавиагүй байхад бэлтгээд л, сэтгэл зовоод л цээж бичиг бичээд байхыг нь яана.

	Өөрсдөө сайн дураараа! 

	Бид ихэнхдээ бусдын хийсэн, өөрсдийнхөө хийж чадахгүй юмаар бахархдаг, харин би бол аав, ээжээрээ бахархдаг. Өөрсдийнхөө тухай эхний гурван мөрд багтаасан мөртөө харин дараа нь эмээ бид хоёрт гурван хуудас янз бүрийн сайхан зөвлөгөө өгдөг юм. Бид хоёр тэр зөвлөгөөг нь дагах нь ховор боловч захиаг нь дахин дахин амтархан уншдаг юм. Биднийг санаж, бидний төлөө санаа зовсон байдаг болохоор аятайхан байдаг юм.

	Хариуд нь эмээ бид хоёр гоё ил захиаг явуулдаг юм. Зураг, фото зургууд бол бид хоёрын товчхон захиаг цагаатгана гэж итгээд “дараачийнхаа захианд тодорхой бичье!..” гэж дээр нь үргэлж бичдэг мөртөө дараа нь “тодорхой захиа” явуулдаггүй юм.

	Нэг өглөө санамсаргүй юм боллоо. Би хайрцгаасаа хоёр захиа авсан. Хоёулыг нь “Сергей Емельяновт” гэж хаяглажээ. Өдөр болгон нэг захиа аваад би дасаж л дээ, харин хоёрыг бол... арай хэтэрхий юм! Би эхнийх нь дугтуйг нээлээ.

	Сергей! Би бичихгүй байх аргагүй болоод бичиж байгааг чи ойлгоорой. Сергей минь надад маш хүнд байна. Гурван сарын тэр нэг өдрөөс долоон дор... Бүр ч хэцүү. Надад гай учирлаа. Түүнийг ярьж болох, тэр тухай зөвлөлдөж болох (чадах) цорын ганц хүн бол чи. Чамаас өөр надад дотно хүн хэзээ ч байгаагүй, хойшид ч байхгүй, би үүнийг мэдэж байна. Би өөрийгөө хамгаалуулах гээгүй, хэнээс ч хамгаалах вэ дээ. Энд хэн ч буруугүй, бүх юм ёсоороо л боллоо. Гэвч бүх юм зүй ёсоороо зөв боллоо ч гэсэн амаргүй байх үе байдаг юм байна. Би зургаан цагийн үед ажлаасаа гэртээ ирдэг. Хэзээ ч хамаагүй нэг ороод гарвал би тун их баярлана. Орсонгүй гээд гомдохгүй. Чи заавал ч ирэх албагүй. Тэр нэг удаа шиг хүсэхгүй ч байж болно... Энэ бол жирийн юм, үүнийг ойлгож болно... Хэрэв ороод гарвал баярлах байна. Эхнэрийн чинь амрыг эрье. Та бүхнийг сайн сайхан байгаа гэдэгт итгэж байна гээд гарын үсэг зураагүй ажээ. Харин доор нь “Н.Е” гэсэн хоёр үсэг байлаа. Уг нь би захиаг явдал дундаа заримдаа бүдэрч унах шахам, зөрж яваа хүмүүсийг түлхчих шахам явж уншдаг сан. Харин сая бол зогтусав. Миний аавыг Сергей, Серёжа гэж дууддаг хэн байж таарах вэ?.. Тэгээд бас “чи?” гэж байх.

	Дугтуйны доод талын ногоон зураасны доор буцах хаяг байлаа. Нэр овог байхгүй, нөгөө хоёр “Н. Е” гэсэн үсэг л байх юм. Юун авгай вэ? Яахаараа миний эцгээс өөр дотнын хүн байхгүй, хойшид ч байхгүй байдаг бил ээ? Зөвхөн ээж ингэж бичиж болох сон. Би захиаг дахин уншлаа. Гар эвгүй чичирч байлаа. Дараа нь би өөрийн эрхгүй: “Эхнэрийн чинь амрыг эрье” Та бүхнийг сайн сайхан байгаад итгэж байна” гэсэн сүүлийн мөрийг шивнэн давтав. Энэ мөр намайг ялимгүй тайвшруулж байв.

	“Хоёулынх нь танил эмэгтэй юм байлгүй дээ. ээжийг мэдэж байгаа юм чинь тийм л байж таараа. Тэгээд ч эхнэрийн чинь амрыг ирье” гэж байгаа биз хэмээн өөрийгөө ятгалаа.

	Гэтэл аажимдаа энэ үгнүүд ээжийг даапаалсан юм шиг санагдаж эхлэв. Намайг ямар нэгэн юмаар буруутгах гэхээрээ аав: “Дахиад тахир гурав аваа юу? Амрыг эрье. Дахиад хичээл дээр хүнд хэлж өгөө юу? Амрыг эрье!” гэдэг нь санаанд оров. “Амрыг эрье” гэдэг үгийг ийм утгаар хэрэглэдгийг энэ эмэгтэй ааваас сурсан байж болох юм.

	— Чи юу гээд хамар дороо бувтнаад байгаа юм гэж дээрээс бууж явсан хөрш маань асуув. Ер нь бол би худлаа хэлэхдээ сэргэлэн цовоо, хэн ч итгэхээр үг олж хэлдэг билээ. Энэ удаа бол тэгсэнгүй: 

	— Роль давтаж байна.

	— Уйтгартай л роль чамд өгч дээ гэж хөрш маань доод давхарт явахдаа хэлэв.

	Гэнэт би хоёр дахь захиагаа саналаа. Тэр өдөр аавын ээлжтэй өдөр байлаа. Тэгээд ээжийн тухай эелдэгхэн сайхан үг бичсэн байгаа байх гэж бодогдов. Гэтэл аав тийм юм юу ч бичсэнгүй, нэг л их олон янзын юманд найдсанаа бичжээ. Намайг математикаа, эмээг өндөр насаа мартахгүй байхыг захижээ. Бас бид хоёрыг өдөр болгон май загас идэж болохгүй, яагаад гэвэл эмээгийн биед илүүдэл давс хуралдана гэдгийг мартаж болохгүй гэжээ.

	Сургуулийн хамт олны үнэнч нөхрийн хувьд биеийн тамирын дугуйлан эзгүй хойгуур нурахгүй байх гэдэгт найджээ. Ээжийн тухай бол ганц ч үг алга байлаа. Энэ нь надад сэжигтэй санагдав. Ажилдаа явахдаа ч ирэхдээ ч үргэлж ээжтэй хамт явдаг нь хүртэл сэжигтэй санагдаж эхлэв.

	Яг энд л, миний худлаа хэлсэн үедээ томчуудад үнэмшүүлэх гэдэг шиг хиймэл зан агуулагдаж байх шиг санагдлаа. Хичээлээс би арван таван минут хожимдлоо. Гэвч яагаад ч юм дугтуйгаараа далласангүй... Тэгэхээс тэгэх гэсэн юм шиг амьтан судлалын хичээл таарчхав.

	— Жимс, модондоо ойрхон унадаг гэдэг, энэ ч бас тэр бүр тиймгүй бололтой. Заримдаа хол, их хол унадаг ажээ гэж ангийн багш хэлж билээ.

	Тэр өдрийг хүртэл амьдрал надад тов тодорхой, эв энгийн санагдаж, би юманд бараг эргэлздэггүй байлаа. Эргэлзээ төрсөн үедээ би түүнийг эцэг эхдээ бараг хэлдэггүй байлаа: тэдний зөвлөгөө тодорхой, мэргэн байдаг тул өөрөө бодоод олчхож болмоор байдаг юм. Тэр зөвлөгөө хэлэхэд их амархан, дагахад хэцүү байдаг билээ. Тэдгээр нь зөвхөн өөрсөд шиг нь үлгэр жишээ хүмүүст л таарахаар байдаг. Би үлгэр жишээ хүн биш болохоор ихэнхдээ эмээтэйгээ зөвлөдөг юм.

	Харин тэр өдөр бол би түүнтэй зөвлөсөнгүй: тэр чинь ямар ч л гэсэн ээжийн ээж юм чинь.

	Заримдаа би Антонтой зөвлөдөг юм. Тэр их л анхааралтай сонсож байснаа үснийх нь уг ягаараад ирдэг юм. Тэр нь миний гуйлт буюу асуултын гүнд нэвтрэн орох гэж хичээж байгаа нь тэр. Тэгээд дараа нь: 

	— Би жаахан бодъё. Энэ чинь ноцтой юм байна гэдэг юм. Миний эргэлзсэн зүйлд ноцтой юм байдаггүй болохоор би удалгүй түүнийгээ мартчихсан байдаг юм. Харин миний үнэнч нөхөр нэг буюу хоёр өдрийн дараа намайг зайдуухан аваачаад: 

	— Би бүгдийг нь бодлоо. Миний бодлоор бол... гэдэг юм.

	— Чи юу бодсон бил ээ? гэж би хөнгөн, хайнга асуудаг юм. Антон миний мартаж амжсан асуудлыг шийдвэрлэх гэж хичээснээс болоод ээрдэг юм. Тэгэхэд нь би буруугаа гэмшиж нөхрийнхөө үгийг анхааралтайяа талархан сонсоход цайвар үснийх нь уг яв ягаан болчихсон гялалзаж байдаг юм.

	Антоны зөвлөгөө миний санаанд тохирох нь ховор. Түүний зөвлөгөөнөөр бол үнэн шударгын төлөө үргэлж өөрийгөө золиосонд гаргах хэрэгтэй байдаг юм. Харин би бол өөрийгөө золиосонд гаргах дургүй.

	Гэвч би сайн нөхөртөө итгэдэг юм. Хэзээ нэгэн цагт надад ёстой аюул тулгарвал түүн дээр л очих нь зүйтэй гэж би боддог. Аюул тулгарлаа. Түүнтэй би нүүр тулгараагүй байгаа боловч түүнийг мэдэрч байлаа. Энэ бол би сайн нөхөртэйгөө ч гэсэн зөвлөж болохгүй цорын ганц аюул байлаа. Ер нь өөр хэнтэй ч гэсэн... Миний эцэг! Ямар нэгэн үл таних эмэгтэйн хамгийн ойр дотно хүн нь байсан, хойшид ч байх тухай хүнд яаж ярих вэ дээ. Ээжийн хувьд ч ийм биш ажээ... Ээж: “ёстой эх хүнд хамгийн үнэтэй хүн нь хүүхэд нь байдаг” гэж байнга ярьдаг юм.

	— Байгалийн хууль тийм юм гэж аав зөвшөөрдөг, тэр ер нь хуулийг хүндэлдэг. Эмээтэй ч, Антонтой ч зөвлөж болохгүй болохоор нь би өөрөө гэр бүлээ, тайван амарлингуй байдлаа миний нүдэнд илт мэдэгддэг болсон үнэ цэнтэй бүхнээ хамгаалахаар шийдлээ.

	Би юу ч хийгээгүй байгаа мөртөө намайг бусдаас ялгаруулдаг цорын ганц зүйл: манай гэр бүлийн үлгэр жишээч байдлыг хамгаалахаар шийдлээ.

	Ажлаасаа зургаан цагт ирдэг гэж тэр эмэгтэй бичжээ. Тэр үед нь би дугтуйны доодох буцах хаягт зааснаар явж гарлаа. Би автобусаар хоёр буудал яваад, дараа нь жаахан явган яваад хоёр давхар шар байшингийн дэргэд зогслоо. Тэр байшингийн цонхнуудынх нь дээгүүр мушгиралдан шавааралдсан ургамал ургасан байх бөгөөд настай хүний нүүрэн дээрх гүн үрчлээ шиг хагархайтай ажээ. Иймэрхүү хуучин байшингууд дээр, өөр, шинэ материалаар нөхсөн нөхөөс аятай гантиг буюу алтан “энд амьдарч байв... энд сууж байв... энд төрсөн... энд нас барсан юм...” гэсэн бичигтэй дурсгалын самбар гялтганадаг сан. Энэ байшинд хэдийгээр цөөнгүй хүмүүс төрж, аж төрж, нас барсан боловч тийм самбар байсангүй.

	Гандсан шар байшинг би удаан ажиглав. Тэр эмэгтэйд юу хэлэхээ мэдэхгүйгээс болоод гэнэт айсан юм. Тэгснээ надад гэнэт бүх юм сонин санагдав... Цонхны завсрах шороонд дарагдсан хөвөн, түүн дээр цацаатай цоолдсыг хараад, энэ цасан ширхэг, шинэ жилийн үдэш тасалгаанаас гадагш цацагдсан байх даа гэж бодов. Би юм бүхнийг нь анхааралтай харлаа: салхивч дээр тостой цаасан боодлууд, цонхных нь дээрээс унжсан мөсөн унжлагууд цоо шинэ болор мэт үзэгдэх амой. Юу гэж хэлдэг бил ээ? Яриагаа яаж эхлэх вэ?..

	Надад яагаад ч юм манай гал тогооны өрөөнд, манай хөрш ганц бие эмэгтэйн суудаг сандлын дээхэнтэй, сэтгүүлээс хайчилж өлгөөд олон жил болж байгаа өнгөт фото санаанд орлоо. Тэр зурган дээр усны хувцастай гоё хүүхэн сэлүүрээ түшээд манайхныг “Зундаа гол мөрнөөр аялцгаагтун!” гэж уриалдаг юм. Ганцаар суудаг хөрш маань хэзээ ч гол мөрнөөр аялдаггүй болохоор юу гэж энэ зургийг хайчилж өлгөсөн нь тодорхой биш байв.

	Гал зууханд орохдоо аав байн байн усны хувцастай гоё хүүхний дэргэд зогсож: “Ёстой л зөв дөө, устай газар амрах шиг сайхан юм хаа байх вэ!” гэдэг юм. Тэр нь миний дургүйг хүргэдэг байлаа. Би тэр хүүхнийг ээжтэйгээ харьцуулаад урам хугардаг байв: сэлүүр түшсэн хүүхэн мөн л наранд борлосон царайтай, бас л цагаан шүдтэй, бас хөгжилтэй нүдтэй боловч ээжээс илүү гоё байлаа. Тэгэхээр нь би үргэлж л түүнийг гутаахыг оролдож: “ийм юмнуудыг мэднэ ээ! усны хувцас өмссөн мөртөө усанд сэлж чаддаггүй, сэлүүрийг барихаас биш залж чаддаггүй, одон бөмбөгийн цохиур газар сайгүй барьж явдаг хэр нь насандаа нэг ч удаа одон бөмбөг тоглож үзээгүй амьтад байдаг юм...” гэдэг билээ.

	Хуучин шар байшингийн хажууд гайхаш алдран алмайран нааш цаашаа сэлгүүцэж явахдаа шатаар хэрхэн гарч, долоон номерын айлыг хэрхэн хонхдох (тэр лав хоёрдугаар давхарт байгаа байх) хаалганы цаана хөнгөн шалмаг, сэжиггүй алхааг хэрхэн сонсох, хэрхэн бардан байдлаар гэдийж, гар сунган захиагаа өгөөд: “үүнийг та бичсэн юм уу? гэхэд — “Тийм” гэж надад аяархан хариулна. Тэгэхээр нь: “Танд буцаагаад өгчих гэсэн юм!..” гэчхээд яваад өгөх тухайгаа дүрслэн бодож байлаа.

	Гэвч дараа нь тийм хурдан явчих хэрэггүй, тэмцэх хэрэгтэй ч болох юм билүү? гэж шийдлээ. Хэрвээ надад хаалгыг манай галын өрөөнд шороонд дарагдаж байдаг шиг гоё хүүхэн онгойлгоод өгвөл яана? Ээжээс илүү байвал яана?.. Тэр мэдээжийн хэрэг ээж шиг цанаар гулгаж, усанд сэлж чадахгүй л дээ. Нэрийг нь ч хэлж болдоггүй. Тийм учраас зөвхөн дугаараар нэрлэдэг заводын төслийг хийж чадахгүй л дээ. Харин ээж бол тэдний бүх нууцыг мэднэ! Түүнийг ээжийг бахархдаг шиг хэн ч бахархахгүй л дээ! Би түүнийг ээжтэй тэмцэлдэх хэрэггүй юм байна гэж бодуулахын тулд ээжийнхээ тухай бүгдийг нь ярьж өгнө.

	Шийдэмгий байдал, уур хилэн хоёроор цэнэглэж байгаад хоёрдугаар давхарт гүйн гарлаа. Захиагаа урдаа барьчихлаа... Манай байшингийнхан заримдаа надад цонхоо хагалуулчихаараа манай ээж, аав хоёр дээр орж ирэхдээ хөл бөмбөгийг маань урд талдаа сүртэй гэгч нь барьчихсан ирдэг юм: тэр нь хэргийн гол баримт болдог юм.

	Долоон номерын хаалган дээр “Н. Емельяновийнд орох хүн гурав хоноход” гэж бичсэн байлаа. Н. Емельянова гэнэ ээ? Ямар хачин тохиол вэ? Аавын хамаатан байж болох юм шүү, жишээ нь үеэл эгч нь. Би түүнийг огт мэдэхгүй... Надад ярихаа мартчихсан ч юм бил үү, болохгүй нь юу байх вэ дээ. Аав, ээж, нөхөр хүүхэд байхгүй, тэгээд манай аав хамгийн ойр дотнын хүн нь ч юм билүү? Ер нь тийм л байж таараа! 

	Миний уур дороо намдчихав. Би хий нь гарсан бөмбөг шиг тэр дороо шалчийгаад явчхав. Захиагаа кармандаа4 хийчихлээ. Тэгснээ дахиад гаргаж ирлээ. Тэгээд энэ эмэгтэйд гай зовлон тохиолдсоныг саналаа. Бүтэн өдрийн турш би захианы гол зүйл болох, түүнийг бичих гол шалтгаан болсон: “Серёжа надад маш хүнд байна. Гурван сарын тэр нэг өдрөөс долоон дор... надад гай учирлаа” гэсэн мөрүүдийг бодоогүй байдаг нь хачин юм. Юуны гурван сарын өдөр байдаг бил ээ? Тэр өдөр хэн нэг нь үхсэн юм болов, уу эсвэл шалгалт дээрээ уначихсан, одоо бол хэн нэг нь үхсэн юм билүү... Одоо бол бүр хэцүү байна гэж бичсэн шүү дээ.

	Би ер нь юу гэж ирэв ээ? Аавыг дэмий хүлээлгэхгүйн тулд хотод байхгүйг нь хэлээд л болох уу.

	Би дахиад л захиагаа далд хийж хонходлоо. Хаалганы цаана бараг гүйх шахам яаралтай алхаа сонсогдлоо. Гурав хонхдохыг удаан хүлээж л дээ. Гэвч намайг хүлээгээгүй нь мэдээж. Эмэгтэй хүн онгойлголоо. Хонгил, шатан дээр харанхуй байлаа.

	Тэр эмэгтэй урам хугарсан байдлаа барьж ядсан бололтой хэнийд орох гээв жаалаа? гэж асуув. Хонгилд саяхан энэ авгайг ирж явсан гэж бодоход хачин байлаа. Ядарсан байдалтай хүн байв.

	— Би Емельянова гуайнд орох гэсэн юм... 

	— Чамайг Шурик явуулсан уу?! гэж тэр эмэгтэй өөртөө хэлэх мэт дуулдах төдий асуув. Тэгснээ дахиад: Чамайг Шурик явуулсан уу? гэж түрүүчийнхээсээ бүр ч аяархан, хууртахаасаа айсан байдалтай асуув.

	— Үгүй ээ,... би өөр асуудлаар яваа... гэж хариуллаа.

	Өрөө рүү нь оронгоо аавыг хараад цочиж, зогссон газраа хөшчихөв... 

	Би түүнийг ийм байхыг хараагүй билээ. Тэр над руу жирийн тайван, баясгалантай харцаар биш харин хэн нэгний тусламж эрсэн юм шиг арга нь барсан харцаар харж байлаа. Үсээ хүртэл ар тийш нь аятайхан самначхаагүй байх юм. (Зарим өглөө тэр ч байтугай ганц ширхэг үсийг ч журам зөрчүүлэхгүй гэж толгойдоо тор өмсдөг билээ)

	Үс нь эмх замбараагүй сэгсийгээд, туранхай царайн дээр нь том харагдсан дух, чих рүү нь унаад ирсэн байлаа. Хоёр хацар дээр нь би урьд нь огт ажиглаагүй хонхорхой харагдлаа.

	Хувцаслачихсан нь ч гэсэн танигдахын аргагүй... Цэнхэр өнгөтэй бэлтгэлийн хувцасгүй (“цэвэр ноос” гэж нэг удаа аав надад тайлбарласан юм), цагаан судалтай сайхан хар костюм ч үгүй харин дээд талынх нь товчнуудыг товчлоогүй жишүү захтай цамц өмсчхөж. Цамц нь өөрт нь томдсон болохоор зах нь үрчийж, хүзүү нь арчаагүй нарийхан харагдав. Өөр нэг зурган дээр нь аав бас өөрт нь томдчихсон цэрэг цамцтай ажээ. Нүцгэн толгой дээрээ таван хошуутай зуны цэрэг малгай өмсжээ. Харц нь уйтгартай байв.

	— Энийг би дөчин нэгэн онд фронтоос авсан юм. Тэр үед их хэцүү байлаа... гэж эмэгтэй санаандгүй дуугарав. Түүний дуу нь гайхалтай зөөлхөн, тайвшруулсан байдалтай, намайг нэг удаа эмнэлэгт хэвтэхэд эмчилсэн эмч, сувилагчийнх шиг байлаа.

	“Хүнд”, “муу” гэдэг үгийг тэд мөд бүх юм хөнгөн сайхан болох юм шиг хэлдэг юм. Энэ уйтгартай үгсийг тэд ямар ч муу юмны дохиогүйгээр хэлдэг юм.

	Намайг ханан дээр байгаа зургийг яагаад удаанаар ширтээд байгааг эмэгтэй мэдэхгүй боловч энэ тухай надаас асуусангүй. Тэгэхээр нь би: 

	— Энэ миний аав байна гэв.

	Тэр надад бүр тулж ирээд дуугаралгүй миний царайг анхааралтай ширтэн харлаа. Харалган хүмүүс л ингэдэг юм.

	Тэгэхээр нь би ч түүнийг гайгүй сайн хараад авлаа. Тэр үнэндээ ч харалган юм санжээ. Эрэгтэй хүнийх шиг зузаан шилтэй нүдний шил нь онц тус болохгүй бололтой тэр нүдээ онийлгож байв. Хэдэн настайг нь тодорхойлоход амаргүй байв. Царай нь цонхигор, ядрангуй боловч ямар нэгэн юм түүнийг залуу харагдуулаад байлаа. Тэр нь толгойгоо ороосон өтгөн хар гэзэг нь байсныг би ойлгосон юм.

	Аав намайг найзуудтайгаа юм уу хамт ажилладаг хүмүүстэйгээ танилцуулах үед тэд нь заавал ч үгүй: 

	— Аавын хүү! Адилхан юм. Хачин адилхан... Арга алга! гэх мэтийн юм хэлдэг юм. Үнэндээ бол би эмээтэйгээ, ээжийнхээ ээжтэй адилхан юм чинь.

	Эмэгтэй намайг удаан харсан мөртөө эцэгтэйгээ адилхан юм гэж хэлсэнгүй, харин зүгээр л: 

	Чамайг аав чинь явуулаа юу? гэв.

	— Тэд байхгүй, томилолтоор явчихсан.

	Аав, ээж хоёрыг хамт явсан гэж онцлон хэлмээр санагдсан мөртөө түүний дэргэд “ээж” гэдэг үгийг хэлж чадалгүй: “тэд” гэчхэв.

	“Удаанаар яваа юу?”

	— Бүтэн хагас жилээр гэж санамсаргүй худлаа хэлчхэв. Тэгснээ дараа нь, хоёр жил ч болж магадгүй, байдлаасаа л болно. Тэгээд зовсноо нуух гэж тодорхой тайлбарлаж гарав: гэтэл танаас захиа ирчхэж, би өглөө хайрцгаа онгойлгоод ааваас ирсэн юм байх гэсэн чинь таных байна. Би уншчихаад шууд... 

	Тэгснээ би гэнэт хүний захиаг унших ёсгүйг санаад түгдэрч дуугүй болов. Гэвч хагас минутын дараа ичсэнээсээ болоод улам тодорхой тайлбарлаж гарав: 

	— Аав бид хоёр адилхан нэртэй. Өглөөдөө шатан дээр харанхуй байдаг юм. Эхлээд би захиа хэнд ирснийг ялгасангүй... харсан чинь Сергей Емельяновт гэж байна Надад ирсэн юм байх гэж би бодлоо л доо. Дараа нь харсан чинь надад биш байна. Гэвч оройтож л дээ гээд цээжилж амжсан захиагаа түүнд өглөө. Захиа үрчийсэн, хуучин архивын баримт шиг харагдлаа.

	— Чамайг тэгвэл бас Сергей гэдэг байх нь ээ? эцгийгээ хүндэтгэж тийм нэртэй болсон юм уу? Байж болох л зүйл. Чиний эцэг гайхамшигтай хүн. Олон юмыг тэсэж гарсан... Ялангуяа залуудаа. Ямар туранхай байсныг нь харж байгаа биз. Ажил хийгээд эчнээ суралцдаг байсан юм. Дараа нь сайн дураараа фронтод явчихсан. Би явуулмааргүй байсан тул үлдээч гэж гуйсан боловч тэр явчихсан юм. Аймшигтай бэртсэн юм. Би түүнийг удаан эмчилсэн... гэж ярилаа.

	— Та эмч үү? гэж би асуулаа.

	— Тийм... нойр тун муутай сан. Түүнийг спорт л аварсан юм. Бас өдрийн дэглэм, сахилга бат... Түүнийг нойртой болгох гэж, их л тэмцэж билээ. Одоо нойронд сайн уу?

	Аав байн байн л баатар шиг бөх унтах юм, зүүд ч зүүдлэхгүй шүү гэж бахархан ярьдаг юм. “Ойрдоо ямар зүүд үзүүлж байгаа вэ? Өнгөтэй өргөн дэлгэцийн үү гэж хошигнодог юм. Гэвч би яагаад ч юм энэ тухай дуугарсангүй зөвхөн л: 

	— Тааруухаан! хуучин шигээ л... гэчхэв.

	Намайг гаргаж өгөнгөө аавд мэнд дамжуулсан үгүй, дамжуулахыг надаас хүссэн ч үгүй, ирсэн үедээ манайхаар ороорой гэж хэлүүлсэн ч үгүй. Бүр үүдэн дээр оччихсон хойноо би: 

	— Таныг хэн гэдэг вэ? гэж асуув.

	— Нина Георгиевна гэдэг гээд оргүйгээс оройтсон нь дээр гэсэн байдалтай инээмсэглэв: “Аавтай сууж байсан юм байжээ. Тэр надад энэ тухай хэлээгүй л дээ, тэгэхдээ би эргэлзэхгүй байна. Энэ хуучин шар байшинд аав туранхай, нойр нь хүрдэггүй байж. Суралцаад... Ажлын дараа эчнээгээр. Энэ эмэгтэй тусалж байсан байх. Эндээс фронтод яваад эндээ эргэж иржээ. Энэ эмэгтэй түүнийг эмчилж байж... Харин энэ тухай надад хэн ч хэзээ ч яагаад яриагүй билээ. Яагаад тэр вэ?

	Байнга нууцаа ярилцдаг эмээ маань хүртэл, эмээ өөрөө ч огт мэдэхгүй байж болох юм даа” гэж гэртээ харих замдаа би бодож явлаа.

	Нэг удаа хуримынхаа ойн өдөр аав анхны дурлалынхаа төлөө, өөрөөр хэлбэл ээжийн төлөө хундага өргөж байсан... Тэгэхээр энэ эмэгтэйд дурлаагүй байх нь ээ. Гэртээ ирээд Стивенсон буюу Вольтер Скоттын аль нэгийг нь дахин уншиж суусан (энэ бол түүний дуртай зохиолчид нь юм) эмээгээсээ: 

	— Анхны дурлал хожим ирэх нь байдаг уу?.. Эхнэртэй атлаа анхны дурлал нь ирээгүй... байж болох уу? гэж асуув.

	— Пардон, энэ тухай би аль хэдийн мартжээ. Аавыгаа ирэхээр асуу гэв.

	— Яагаад ааваас гэж?

	Эмээг сонирхолтой адал явдлаас нь гэнэт тасалчихсан болохоор, над руу зальтай байртай инээмсэглэлгүй, ноцтой харлаа. Хашир ч уг нь мэдэж л байгаа л даа. Ханан дээр байдаг аавынхаа инээд алдсан зургийг харлаа. Хацар дээр нь хонхорхой байхгүй. Хүзүү нь арчаагүй туранхай биш байлаа... Манай аавыг гайхамшигтай хүн гэж тэр өөрөө хэлсэн шүү дээ. Өөрөө хэлсэн! 

	Маргааш нь шуудангийнхаа хайрцгийг сургуульдаа явах замдаа биш, харин дөнгөж сэрмэгцээ, дотуур өмд, майктайгаа шатан дээр гарч ирээд онгойлгов. Сергей Емельяновын нэр дээр хоёр захиа ирэхгүй нь мэдээж боловч би, урьд нь бол дор нь онгойлгочихдог, тоглоомынх шиг жижиг цоожныхоо нүхийг олохгүй нэлээд мунгинав. Би ээжийн захиаг гаргаж ирлээ.

	Уул захиагаа явдал дундаа уншъя гэж бодсонгүй Угаалгын өрөөнд тухтайхан сууж, үүдийг нь түгжиж аваад мөр бүрийг нь шинжилж гарлаа. Урьд нь би огт тэгдэггүй билээ. Одоо болохоор юм бүхнийг арай хэтрүүлж бодоод байлаа. Юуны түрүүнд ээжийн захиа аавын захианаас ялгаатайг олж харлаа. Урьд нь ч тэр хоёр өөр л бичдэг байж таараа, харин би л ажигладаггүй байсан биз. Харин одоо бол ажиглачихлаа.

	Аав гэрээ санаж байна, бушуухан харимаар байна гэж огт бичдэггүй юм. Ер нь бол мэдээж санадаг л биз. Томилолт нь тодорхой хугацаатай, түүнийг богиносгох арга байхгүй болохоор өөрийгөө болон эмээ бид хоёрын сэтгэлийг зовоох нь тэнэг хэрэг гэж боддог биз. Аав: “Ухаантай хэрэг”, “тэнэг хэрэг” гэдэг үгсийг үргэлж хэрэглэдэг.

	Өөрийгөө болон өрөөлийн сэтгэлийг дэмий зовоох нь тэнэг хэрэг гэж аав ярьдаг юм. Ээж бол өөрийгөө зовоодог юм. Намайг өвдсөн гэж зүүдэллээ (ааваас ялгаатай нь ээж зүүдэлдэг юм) гэж дандаа бичдэг юм. Эмээгийн хөлийг өвдөж байгаа байх гэж зовно. Дахиад ийм урт томилолтоор л явахгүй гэж тангараглана. Урьд нь ч бас л ингэж амладаг байсан юм.

	Сүүлчийн удаа томилолтоор явахынхаа өмнөхөн аав: 

	— Объектоо харгалзахгүй орхих нь тэнэг хэрэг. Тэр чинь бидний л үр бүтээл шүү дээ! гэж ятгахад ээж: 

	— Тэр ч бас бидний л үр хүүхэд шүү дээ? гээд над руу зааж татгалзаж байхыг нь би сонссон билээ. Тэр аавтай маргах нь тун ховор. Тэгэхдээ, маргаж байгаадаа өөрийгөө гайхан, эмээсэн янзтай маргадаг юм.

	Аав, нийгмийн өмнө хүлээсэн үүргийнхээ тухай, мөн эмээ бид хоёрыг том хүмүүс учир найдаж болох тухай ярьсан юм.

	— Энэ бол том хүн байж магадгүй. Харин би бол өөрийгөө тэгж бодохгүй байна гээд эмээ над руу дохисон юм.

	— Тэгсэн ч би та хоёрын хоёулын чинь тухай хэлж байна! Та хоёр бидний найдварыг хөсөрдүүлэх ёсгүй! гэж аав дуугаа ялимгүй өндөрсгөв.

	Маргааныг маш түргэн өөртөө ашигтайгаар шийдэх үедээ ингэдэг билээ.

	Энэ захиандаа ээж мөн л их санаж байгаагаа бичжээ. Гэртээ буцаж ирэх тухай мөрөөдөж байгаа тухайгаа хоёр хуудас шахам бичжээ.

	Ээж, аав тэр хоёр намайг маш эрт, зургаа хагаст босдог болгоод бид гурвуулаа өглөөний цайныхаа өмнө хашаа тойрон гүйдэг болох тухай мөрөөддөг ажээ. Бас бүтэн сайнд эмээтэй дөрвүүлээ музей, үзэсгэлэнгүүдээр явж байх тухай мөрөөддөг гэнэ... 

	Ээж энэ бүхний тухай анх удаа бичиж байгаа биш, хол байгаа болохоор энэ мөрөөдөл нь надад аятайхан л санагддаг байв. Би үүр тэмдгэрмэгц босож гүйхэд бэлэн байдаг байв. (Аав ээж хоёр бушуухан ирдэг сэн бол!) Би музей, үзэсгэлэн үзэхэд бэлэн байлаа. Хэдийгээр эмээ бид хоёр кинонд илүү дуртай ч гэсэн (аав ээж хоёр л түргэн ирвэл болов!).

	Харин энэ удаа бол ээжийн мөрөөдлүүд, ялангуяа түүний “Бүх юм хуучнаараа сайхан болно! Бүгдээрээ сайхан болно!” гэдэг үг нь урьдынх шигээ намайг баярлуулсангүй. Хачин, үл мэдэгдэх юм намайг энэ үгэнд баярлахад саад болж байлаа. Бүх юм “сайхан” болно гэхээс ичих шиг болж байв. “Балай юм! шал балай” түүнгүйгээр аав дээд сургууль төгсөхгүй байсан гэж үү!? Бэртсэнийх нь дараа түүнийг бусад эмч нар эмчилж чадахгүй байсан гэж үү” гэж би түгшүүртэй эвгүй бодлоо хөөн бодлоо.

	Хөршүүд маань усны өрөөний хаалга тогшлоо. Би хувцсаа өмсөхөөр ухасхийн гарахдаа аав тэр бүгдийг өөрөө хийж чадах байсан, одоо ч гэсэн шөнөжингөө зураг зурж, дараа нь судалгааны янз бүрийн ном уншихын тулд хэний ч албадлагагүйгээр англи хэл үздэгийг нь би харсан шүү дээ гэж бодлоо.

	Сургуульдаа би тайвширсан, хорвоогийн хамгийн сэтгэл ханамжтай хүн болж ирлээ. Сүүлийн цаг дээр Антон, физикийн хичээл дээр гурав авчхав. Тэр сайн мэдэж байсан мөртөө ичсэнээсээ болсон юм.

	— Чи ер нь хичээлийн дараа багштайгаа хоёулхнаа үлдээд хариулж баймаар юм. Тэгвэл чи сандрахгүй гэж найзыгаа тайвшруулав. Ер нь самбарт гарах хэрэггүй, харин байрнаасаа хариулж бай... би хэлээд өгөх үү? Бичгийн ажил чи сайн хийдэг шүү дээ. Яагаад тэр вэ? Хэн ч чамайг хардаггүй болоод тэр! 

	Зохион бичлэг болон хяналтын ажлыг Антон самбарын өмнө хариулдгаас хамаагүй илүү бичдэг юм. Түүнийг надаас хуулсан гэцгээдэг юм. Үнэн чанартаа би түүнээс хуулдаг болохоор энэ бол аймшигтай шударга биш зүйл.

	Тэр өдөр Антоны сэтгэл маш их зовсон нь нүүрэн дээр нь бичээстэй байв. Нүүр нь том дүгрэг болохоор бичээстэй юмыг нь уншихад амархан байдаг юм. Би дахиад түүнийг тайвшруулах санаатай: 

	— Кинонд явцгаая! гэхэд

	— Уучил Сергей... Би чадашгүй. Өнөөдөр ээж жижүүргүй гэртээ байна. Ээж нь холбоочин юм.

	— Дамшиг! Чи юу ч ойлгосонгүй. Эмээтэй хамт оройн кинонд явъя. Эмээгийн бие их муудчихсан болохоор бид хоёр хоёулаа дагаж яваа юм гэж хэлье. Ойлгов уу?

	— Уучил Сергей... Чамд татгалзах нь эвгүй байна. Гэвч ээж гэртээ байгаа болохоор... 

	— Чи дэргэд нь суугаад ээжийгээ зугаацуулдаг хэрэг үү? Антон нэг юм бодоод миний асуултыг ч хариулсангүй харин: 

	— Сурлагынхаа хүснэгтийг яаж үзүүлдэг билээ, мэдэхгүй гэв.

	— Үзүүлэхгүй л бай. Шалгах гээд хураагаад авчихсан гэчих.

	— Би түүнийг хуурч чадахгүй. Хангалттай.

	— Юу хангалттай гэж?

	— Хэрэв намайг өөдтэй хүн болохгүй бол живж үхнэ гэдэг юм.

	— Өөр хэн өөдтэй хүн болоогүй юм бэ?

	— Амьдрал нь бүтэлгүй болсон хүн гэж өөрийгөө үздэг юм. Би ээждээ аятайхан юм хийх сэн гэж боддог. Харин аягүй юм л авчрах юм. Ингэж л таараад байх юм гэв.

	Би Антонтой хоёр жил гаруй үерхсэн мөртөө гэрт нь нэг ч очоогүй юм байна. Онц тохитой биш болоод намайг уриагүй байх. Ээжийг нь ерөөсөө үзээгүй мөртөө тэр өдөр надад Нина Георгиевнатай адилхан юм шиг санагдав. Би ч бас Нина Георгиевнагийн төлөө ямар нэгэн аятайхан юм хийх сэн гэж бодов. Харин би ямар гай учирсныг нь асуугаагүй шүү дээ... зүрхлээгүй. Аавд ямар ч гай учраагүй байтал аавын тухай асуусаар байгаад мартчихсан... 

	Ааваар түүнийг хамгаалуулахгүй гэсэндээ бүтэн хагас жилийн дараа ирнэ гээд залчихсан. Харин би өөрөө түүнд тусалж болох байсан шүү дээ! Аавынхаа оронд!.. Түүний захиа надад байгаагүй боловч би түүний нь цээжээр мэдэж байлаа. “Орсонгүй гээд гомдохгүй. Чи заавал ч ирэх албагүй. Тэр нэг удаа шиг хүсэхгүй ч байж болно...” гэсэн мөрүүд нь дараа дараагаар санаанд орж ирэв. Эхлээд би энэ мөрүүдийг анхаараагүй байжээ. Харин сая саналаа. Тэгэхлээр тэр нэг удаа аавыг дуудаж, аав очоогүй ажээ. Юу гэж дуудсан юм бол!? хэзээ юм бол?.. Хэл сураг тэсэж ядан хүлээж байгаа Шурик гэдэг нь юу юм бол?

	Би түүнийг хамгаалахад бэлэн байлаа! Харин тэр өдрөөс хэнээс ч хамгаалах вэ дээ гэж бичсэн шүү дээ. Зүгээр хэн нэгэн хүнд зовлонгоо ярьж, түүнээ хуваалцах гэсэн юм бол уу?

	Нина Георгиевна надтай хуваалцах бол уу? үгүй бол уу? гэдгийг би мэдэхгүй байлаа.

	Гэвч хоёр давхар шар байшинд дөнгөж ирэнгээ би яагаад ч юм нөгөө гай зовлонгийн тухай бас л мартчихав. Аав энэ хоёр яагаад салсныг яаж эвтэйхэн мэдье дээ л гэж бодоод байлаа. Яаж энэ тухай асуух вэ? “Юунаас болоод та хоёр хамт байхаа больчихсон юм бэ?” гэж асуух уу? Аавыг ээжээс өөр хүнтэй хамт байсан гэж бодоход хэцүү байв. Эсвэл “та нар яагаад салчихсан юм бэ?” гэх үү? эсвэл: “юунаас болоод хоёр тийшээ болчихсон юм бэ?” гэх үү?

	Энэ бүхнийг хэлэхэд надад их эвгүй байлаа... 

	— Аав та хоёр хэрэлдсэн юм уу? гэж би асуулаа. Тэр инээмсэглээд: 

	— Хэрэлдээ ч үгүй, зодолдоо ч үгүй... Аяндаа л тийм болсон юм. Би Сергейгээс олон эгч... Энэ бүхнийг ойлгож болно.

	Ааваас ээж бүтэн долоон насаар дүү болохыг би гэнэт баярлан бодлоо. Миний царай тэр баярыг маань хоромхон зуур илэрхийлсэн байх. Нина Георгиевна ялимгүй гайхаж нүдний шилээ засав. Тэгэхэд нь би буруугаа цагаатгах гэж их л сүржин, илт санаа зовсон байртай: 

	— Танд ямар нэгэн гай учраа юу? гэж асуув. Тийм асуултад хариулмааргүй санагдсан бололтой, юу ч хэлэлгүй, зүгээр л, мөнгөн үсгээр “Баатар” гэж бичсэн туузтай усан цэргийн цамцтай гурав дөрөв орчим настай хүүгийн зурагт ойртож очоод:

	— Тэр явдлын дараа би цэцэрлэгээс хүүхэд өргөж авсан юм. Хоёр нас зургаан сартай хүү дайны үед төөрчхөж л дээ... Одоо арван таван нас, долоон сартай.

	Насыг нь ингэж сартай нь тодорхой хэлж байгаа юм чинь тэр хүүд их л хайртай байсан байж таараа. Ээж бас миний насыг яг ингэж хэлдэг юм. Харин аав миний насыг ялихгүй ахиулах гэсэн байртай: “арван хоёртой болж байгаа! Арван гуравтай болж байгаа!” гэдэг юм. Тэгэхэд би ээжид уурладаг байв: аавын зан илүү таатай санагддаг байлаа л даа. Би тэр үед хурдан том болохыг хүсдэг байсан юм. Үүдний хонх дуугарлаа. Нина Георгиевна, онгойлгохоор гайхалтай хурдан гүйж очив. Ганц удаа хонходлоо шүү дээ гэж би хэлж ч амжаагүй билээ. Эргэж ирсэн, хойно нь: 

	— Танайд бол гурав дардаг юм биш үү? гэхэд

	— Тийм ээ, миний хараа муугаас биш сонсгол одоохондоо сайн гэж зөөлхөн хэлээд, мөн л өөртөө ярих мэт яриагаа үргэлжлүүлэн: 

	— Саявтархан хүүг маань эцэг эх нь олдлоо. Ер нь тэгэх л ёстой байсан л даа... Энэ бол жирийн л юм гээд цааш нь ярьж чадахгүй болов.

	Дув дуугүй байснаас гэж би: 

	— Түүнийг Шурик гэдэг юм уу! гэж аяархан асуув.

	— Чи яаж мэдээ вэ?

	— Өчигдөр та хаалга онгойлгохдоо, намайг Шурикийн явуулсан хүн гэж бодсон шүү дээ.

	— Тийм ээ... Тэр маань аав ээж рүүгээ явсан. Цаадуул нь хотын захад, хамаатнууд дээрээ буусан юм. Тэгээд ирээгүй байна... Би хаягийг нь мэднэ. Гэвч очиж болохгүй: аав ээж нь өөрсдөдөө дасгах гэж бодож байж болох юм. Энэ бол жирийн бөгөөд ойлгож болох зүйл... 

	Дахиад хонх нь дуугарахад тэр дахиад үүд рүү гүйж очлоо.

	Тэнхээ алдарсан байртай буцаж ирэв: хүлээх хэцүү байж л дээ. Диван дээр суугаад, дахиад л би байхгүй, тэгээд өөрөө өөртэйгөө зөвлөн, эргэцүүлэн бодох мэт: 

	— Тэгэхэд, олон жилийн өмнө, надад хүнд байж билээ. Харин одоо бол бүр ч хэцүү... Ямар ч атугай миний хүү л байсан юм чинь. Гэтэл одоо минийх биш болчихсон байдаг. Амьдралын маань хоёр дахь хохирол... Тэр үед би бас ч залуу байсан болохоор найдвар байж. Харин одоо бол юу ч алга... 

	Би тэр хотын зах руу чинь яваад... түүнийг аваад ирэх үү? Тэгэх үү? гэхэд тэр гайхан цочсоноо: 

	— Авчрах хэрэггүй. Хүсвэл өөрөө ирэг... Чи зөвшөөрч байна уу? гэв. Би зөвшөөрч байсан боловч түүнийгээ хэлсэнгүй, харин шал өөр юм: 

	— Нина Георгиевна, та ганцаардахгүй! Би танайд ирж байя, тэгэх үү! Өдөр болгон ч ирсэн болно... Үнэн шүү! Тэгэх үү? Өдөр бүр! гэж хэлж билээ.

	Хүнийг тайвшруулах гэсэндээ заримдаа, дараа нь биелүүлэх аргагүй юм амлачих юм даа.

	“Яаж би өдөр бүр ирж байх юм билээ дээ? одоохондоо ч бол бас яая гэхэв... Харин аав ээжийг ирсэн хойно бол яах хэрэг вэ? гэж би гэр лүүгээ харьж явахдаа бодлоо. Хэрэв надад ямар нэгэн хүнд бэрх юмыг туулах хэрэгтэй болбол би өөрийгөө үүнийг хийх албагүй, тэр ч байтугай огт хэрэггүй гэж итгүүлж эхэлдэг юм. Одоо ч гэсэн мөн тэгж байна.

	Би: “Би түүнд ирж байна гэж хатуу итгэлтэй хэлээгүй шүү дээ. Зүгээр л “Би тан дээр ирж байх уу?” гэж асуусан. Харин тэр надад “заа” ч гээгүй, “үгүй ч” гээгүй шүү дээ. Хэрэв хүссэн бол: “тэг, ирж байгаарай, би чамайг хүлээнэ шүү” гэх байсан. Гэтэл тэгэхгүй байхад харин би урилгагүйгээр л очоод байхдаа ч яах вэ. Тэгээд ч ер нь... “Өдөр бүр” гэдэг ч манай уран зохиолын багшийн хэлдгээр “өсгөж хэлсэн үг байсан, үүнийг ч тэр ойлгосон... Тэгтэл харин би ямар ч хэтрүүлэг байгаагүй юм шиг тэднийд ирээд байхдаа ч яах вэ” гэж эргэцүүлж эхэллээ. Нэг үгээр хэлэхэд өдөр бүр очих хэрэггүй юм гэж би өөрийгөө ятгаж байв. Гэвч би маргааш нь очсон юм... Хаалгыг над арван тав орчим насны залуу онгойлгож өглөө. Түүнийг харангаа би өрөөсөн чих нь хацар луу унаад байдаг малгайгаа засаад дотор байгаа ч гэсэн пальтоныхоо бүх товчийг товчлов. Тэр надаас цэмцгэр, гоё залуу ажээ. Налуу самнасан долгиотой цайвар үстэй, цэнхэр нүдтэй, булбарай ягаан хацартай аж.

	Хэнтэй уулзах вэ гэж надаас эелдэг, тэр ч байтугай наалинхай асуулаа. Би өөрөөсөө хоёр юм уу гурван ах залуучуудаас, том хүнээс илүү айж сүрддэг юм. Ялангуяа надтай адилгүй надаас давуу талтайгаас нь бүр ч их айдаг юм. Сая ч гэсэн мөн айсандаа Нина Георгиевнагийн овог нэрийг мартчих шахав.

	— Ор ор гэж залуу хэлээд, намайг оруулав. Би хонгилоор өнгөрөөд мухрын хаалгыг тогшлоо. Тогших хаалгаа мэдэж байгааг маань гайхсан бололтой тэр над руу харлаа. Гэвч юу ч асуулгүй тун зочломтгой байдлаар үүдийг нээхэд нь дахин эцгийгээ олж хараад, дахиад босгон дээр хөшчихөв. Харин залуу намайг яаруулсангүй. Тэр миний сандарч байгаа шалтгааныг мэдэхгүй.

	— Бүү санаа зов, ор. Тэр одоохон ирнэ гэв. Тэр залуу эелдэг зөөлөн занг Нина Георгиевнагаас сурсан шиг надад санагдав.

	Би орлоо... Номын, хувцасны шкафууд нээлттэй, шалан дээр тагийг нь дэлгэчихсэн чемодан байв. Хажуугаар нь өнгөрөнгөө хартал ёроолд нь битүү захтай эрээн цамц, хэдэн ном харагдав.

	— Хувцсаа тайлаад, диван дээр суучих. Уйдахгүйн тулд ном унш гээд гартаа тааралдсан нэг зузаан ном авч диван руу шидэв. Тэр нь эмнэлгийн сэдэвтэй өгүүллүүдийн эмхэтгэл байлаа.

	— Хувцсаа тайлчих, энд их халуун гэж тэр халамжтай байдлаар давтан хэллээ.

	Би түүний индүүдсэн костюм, нэг ч үрчлээсгүй дөрвөлжин хээтэй цамцыг нь хараад өнөөдөр их завсарлагаагаар үрчгэр хүрмэн дээрээ хоёрч газар бэх дусгачихсанаа санаж хувцсаа тайлсангүй.

	— Намайг бүү анхаар, би юмаа янзлах ёстой гэж залуу хэлээд чемодандаа юмаа хийж гарав. Тавиур дээр нягт шахаж тавьсан номуудаасаа заримыг нь сугалаад авахаар цөөрөөд зай гарчхав. Заримдаа тэр: 

	— Минийх билүү, биш билүү санахгүй байна. Энийг ч надад бэлэглэсэн байх аа. Тэмдэглээд байсан бол бүх юм тодорхой байх байж дээ гэж бодлогоширч байснаа нэг удаа над руу эргэж хараад: 

	— Хувцас хунар бол андуурна гэхгүй амар юм гээд чемодандаа цамц, богино өмд, майкаа эвхэж хийж байв. Юм болгоноо дэлгүүрээс худалдаж авах гэж байгаа юм шиг эргүүлж тойруулан харж байв.

	Ялимгүй сэхээ аваад би пальтотойгоо диван дээр суух нь тэнэг хэрэг гэж бодоод: 

	— Чи Шурик уу? гэхэд гэр дахин над руу эргэж хараад: 

	— Чи яаж мэдээв? Би духан дээрээ бичээгүй бололтой билээ гээд духаа илснээ, харин тэр дээр бол “Баатар” гэж бичсэн байгаа гээд гурав, дөрөв орчим насны, усан цэргийн цамцтай, саравчтай малгайтай хүүхдийн зургийг заав.

	— Би өчигдөр энд ирсэн юм. Нина Георгиевна надад ярьсан... Чамайг тэр их л хүлээж байсан гэхэд залуугийн царайд гуниг тодров.

	— Тэр надад их хайртай, би ч бас түүнд хайртай. Тэр их хачин хүн л дээ. Өөр ертөнцийн хүн л гэсэн үг. Их цагаан сэтгэлтэй... Би хэрвээ эсэргүүцдэггүй байсан бол намайг ч гэсэн тэр сайн зангаар эвдэх байсан. Энэ нь надад амаргүй байдаг юм. — Өөрт нь хэтэрхий сайн байсанд харамсаж байгаа аятай санаа алдаад, үүнээс болж бид муудалцаж ч байсан. Харин саяхан эцгийгээ мэддэг болсноос хойш эцгийнхээ занг яг хуулснаа ойлгосон юм. Энэ нь ч намайг аварлаа гээд юмаа хийсээр байв.

	— Би шилэх хэрэгтэй болов. Хүн хоёр ээжтэй байх ёсгүй. Тэгээд ч манай эцэг эх өөр хотод суудаг юм чинь. Тэгэхлээр Нина Георгиевнагаас хагацах нь зайлшгүй. Тэд ч гэсэн бас л надад их хайртай шүү дээ. Арван таван жил хүлээгээд л, газар сайгүй эрээд л байсан юм. Тэгэхээр би энэ байшингаас зайлж, өөрийнхөө тухай сануулахгүй байх хэрэгтэй. Тэгвэл Нина Георгиевнад илүү амар... 

	Нохойны сүүлийг тасалъя гэвэл ганцхан далайлтаар л таслах хэрэгтэй. Зарим сайн хүмүүс арван удаа таслаад тэр нь арай дээр гэж боддог юм гэж аав надад хэлсэн. Ийм учраас би ирэхгүй байсан юм... Одоо яваад дараа нь захиа бичнэ. Нүүр нүүрээ харж байж салах нь тэвчихийн аргагүй гэв.

	Надад яагаад энэ бүхнээ яриад байгааг нь ойлгосонгүй. Харин тэр үргэлжлүүлэн: 

	— Манай ээж аав хоёр Нина Георгиевнад хачин их баярлаж байгаа. Манай оронд өнчин өрөөсөн хүн алздаггүй болохоор хүүхдийн цэцэрлэгт ч гэсэн надад муугүй байх байсан. Гэхдээ л гэрт илүү байх нь мэдээж. Үүнийг харьцуулах аргагүй. Аав, ээж хоёр түүний ажил руу нь албан ёсоор бичиж талархал илэрхийлэх гэсэн боловч тэр өөрөө хавьтуулаагүй юм. Хачин хүн!..

	Шурик тийм хааш яаш хүн биш байлаа, нэлээн яриа, үгээ нэлээд бодож боловсруулж хэлдэг хүн юм. Нина Георгиевнаг өөртөө хайртайг, сайн зангаараа өөрийг нь сөнөөж болохыг бас манай оронд өнчин хүмүүс алздаггүйг сайн мэдэж байлаа. Эцэг эх нь өөрт нь бас хайртай, өөрийнх нь зан ааш эцгийгээ яг дуурайсанд тэр итгэлтэй байлаа.

	Сүүлийг ганц цохилтоор таслах хэрэгтэй гэдэгт тэр эргэлзэхгүй байлаа... Нина Георгиевнаг тэр алдахгүй нэрээр нь дуудаж байлаа. Урьд нь мэдээж хэрэг ээж л гэж байсан байлгүй.

	Тэгэхдээ сая бол ганц ч удаа ээж гэж хэлсэнгүй.

	Түүний дуунд нь ямар нэгэн юмыг тайлбарлах, өөрийгөө зөвтгөх гэсэн өнгө мэдэгдэж байв. Тэгээд ч тэр надад миний огт асуугаагүй юмыг яриад байсан биз.

	— Энэ цамц, номуудыг надад хэрэгтэй гэж бодож байна уу? Аав ээж хоёр шинийг аваад өгчихнө... Би зүгээр өөрийнхөө тухай Нина Георгиевнад сануулахгүй л гэж бодож байгаа хэрэг. Түүнд хэцүү байх болно... Шууд л алга болоод ганц удаа зовоод дахиад санахгүй байх нь дээр. Үүнийг хар л даа. “Шурик Емельянов “хоёрдугаар салаа” гэж бичсэний нь. Би чам шиг байхдаа энэ чемоданыг аваад пионерын лагерьд явдаг байсан юм. Тэр энэ үгнүүдийг уншаад л дахин дахин уншаад л байх болно, ямар хэрэгтэй юм. Чемоданаа аваад явчихсан нь дээр.

	Тэр бид хоёр адилхан овогтой байсан нь надад аятай санагдсангүй. Бас, хусаж амжаагүй хэсэг цайвар үс чамархайн дээрээс нь унжиж сайхан царайг нь муухай болгосныг би ажиглав.

	Тэд над дээр ирж мөрөн дээр гараа тавьж, хуйвалдагчийн дуугаар: 

	— Чамайг хэн гэдэг вэ? гэв.

	— Сергей гэдэг.

	— Надад тусал, Сергей! Нина Георгиевнаг хүлээгээд уулз. Тэр одоохон ирнэ. Өнөөдөр эцэг эхэд зөвлөгөө өгдөг өдөр нь. Намайг их л санаа зовж сэтгэл дотроо өөртэй нь салах ёс гүйцэтгэсэн гэж хэл. Амьд гэрч шиг ярь... Чи тэртэй тэргүй түүнтэй уулзах хэрэгтэй! Чи гэрээр зөвлөгөө авах гээ юу?

	— Ямар зөвлөгөө?

	— Юу ямар гэж? Чи эмчлүүлэгч нь биш юм уу? Манай сургуулийнх биш үү?

	— Үгүй ээ, би өөр сургуулийнх... 

	— Хачин юм! Чамайг гэрээр зөвлөгөө авах гэж яваа гэж бодсон юм... 

	— Ямар зөвлөгөө? гэж би дахин асуулаа.

	— Тэр чинь манай сургуулийн эмч юм. Миний байсан сургуулийн. Тэгээд эцэг эхчүүд, хүүхдүүдэд нэмэлт зөвлөгөө өгдөг юм. Сургууль дээр, тэр ч байтугай гэртээ... Хэт ухамсартай! зарим үед амрах ч арга олдохгүй. Нэг хачин юм ирээд л бүсэлхийгээ хүртэл шалдалчхаад хамар амаараа, уурын тэрэг шиг л уухилан амьсгалж гарна. Энд ч мэдээж их л хүндэлж байгаа хэрэг. Харин түүнд хэн ч баярлалаа гэж хэлдэггүй юм. Би л лав сонсоогүй. Харин чи юу гэж ирсэн юм.

	— Би өөр асуудлаар.

	— Асуудлаар гэнэ ээ? Нарийвчлан тодорхойлох гэхгүй ээ. Зав алга. Манай сургуулийнх биш чинь харамсалтай, бяцхан туслалцаа үзүүлэх гэсэн юм. Хариу тус! 

	— Ямар тус! гэж би сониучирхав.

	— Чи манай сургууль биш юм бол чамд ямар хэрэг байх вэ. Жижиг байх үеийнхээ дүрсгүйтэж байсныг л санах гэсэн хэрэг... гээд хүүхэд үеийнхээ томоогүй явдлаас ичингүйрэх байртай гараа дохисноо тэр тухайгаа ярьж эхлэв.

	— Тэр чинь бараг юу ч үздэггүй юм. Тэгээд их зөөлхөн зантай. Хэн нэгэнд итгээгүй боловч хүнийг гомдоож “Шархлуулахгүйн тулд” түүнийгээ мэдэгддэггүй юм. Хүүхдүүд түүнийг нь мэддэггүй юм. Харин би тэдэнд нөхөрсгөөр: хэрэв та нар хичээлээс зугтъя гэвэл үүнийгээ дүрмээр нь хий гэж зааж өгдөг юм. Тэгээд тэдэнд түүнээс гуравхан алхмын зайтай суугаад халууныхаа шилийг жаахан тоншчихвол цаадах чинь юу ч мэдэхгүй. Манайхан бүхэл бүтэн ангиараа ч тэгцгээж л байсан санагдаж байна. Ялангуяа бичгийн шалгалтын өмнө! Сургууль даяар тахал гарсан мэт болж байхад харин тэр юу ч анзаарахгүй... акт бичээд л хичээлээс чөлөөлөөд байдаг сан. Одоо бодоход инээдэмтэй гэдэг нь! залуу насны төөрөгдөл юм даа... Тусын чинь хариуд тус болох гэсэн юм. Харамсалтай нь чи түүнийг ашиглаж чадахгүй юм байна... гээд тэр гараа яаралгүй тохойгоороо нугалахад пиджакийг нь ханцуй үрчийж дээшээ ярагдаад гоё хавтгай цаг нь харагдав.

	— Аав бэлэглэсэн юм, гээд тэр дороо яаран: — Би явалгүй болохгүй! Нина Георгиевна удахгүй хүрээд ирнэ. Уг нь ч түүнтэй уулзмаар л байна, харин түүний сэтгэлийг зовоохоос цаашгүй. Дараа нь л захиа биччихье гээд чемодан дээрээ эргэж ирэн түүнийгээ хаах гэтэл хаагдаж өгөхгүй эсвэл цамц нь эсвэл трусы5 нь цухуйж гарчхаад байв.

	Тэгэхлээр нь тэр чемоданыхаа таг дээр нь сууж байгаад цоожлоход цэнхэр трусы цухуйж цоожлогдов... 

	Тэгээд Шурик явахдаа дахин над руу эргэж хараад: 

	— Чи энд байсан чинь их сайн боллоо. Би дараа Нина Георгиевнад захиа бичнэ. Харин чи намайг их шаналсан гэж хэл. Энэ бол үнэн. Би түүнд хайртай шүү дээ. Их ч өртэй... Гэвч эцэг эх маань олдсон юм чинь яая гэхэв! Надад ямар буруу байх вэ.

	Шурикийг хаалга нээхэд “энэ бас түүнийг хаяад явчихлаа” гэж дотроо бодлоо.

	Гэвч тэр дороо буцаад ирэхээр нь ямар ч атугай өөрийг нь хүлээхээр шийдэж дээ гэж бодлоо.

	Шурик хоёр түлхүүр ширээн дээр тавиад: 

	— Үүнийг өгчхөөрэй, энэ англи түлхүүр нь гол хаалганых, тэр өөрөө мэднэ ээ. Одоо надад зам байхгүй, тэгээд ирлээ гэв.

	“Байхгүй л байг” гэж би бодлоо. Замдаа түүнтэй тааралдчихаас айж тэр бараг хар гүйхээрээ, алга болов. Хажуу тийшээ хазайчхаж. Чемодан нь чангаагаад байгаа байж л дээ.

	Би “Баатар” гэсэн үгтэй усан цэргийн цамцтай жаалыг харлаа. Би ер нь хуучин зургуудыг одоо байгаа хүмүүстэй нь харьцуулах дуртай юм. “Баатар! Рыцарь минь ээ! Алга болох нь түүнд амар гэнээ! хүүхдийн цэцэрлэгт ч гэсэн сайхан байх байсан... Манай оронд өнчин хүн алздаггүй... гэнээ. Зөв л юм даа. Яах аргагүй л зөв” гэж би бодлоо.

	Олон жилийн өмнө Нина Георгиевна түүнд энэ усан цэргийн гоёлын костюмыг худалдан авч, зурагчинд очихынхоо өмнө малгайных нь доороос цухуйгаад байсан цайвар үсийг нь удаан самнаж байсан даа, харин цаг худалдан авч өгч амжаагүй байжээ гэж би бодлоо.

	Шурик, манай эцэг хоёр ханан дээр яг зэрэгцээ байлаа. Түүнд миний дургүй хүрч байлаа. “Тэр хоёр чинь шал өөр хүмүүс. Тэгээд ч энэ байшин, энэ тасалгаанаас өөр өөрөөр явцгаасан” гэж бодлоо. Аав чухам яаж явсныг нарийн мэдэхгүй ч гэсэн би үүнд итгэлтэй байлаа.

	Өөрийнх нь ой ухаан, өөртэй нь маргах гэсэн юм шиг, тэгэхээс тэгэх гэсэн юм шиг байн байн Нина Георгиевнагийн үл ойлгогдох: “орсонгүй гээд гомдохгүй, ямар албатай ч биш. Тэр нэг удаагийнх шиг дургүй ч байж болно...” гэсэн мөрнүүдийг санагдуулж байв.

	Гол хаалга дуугарч, хонгилд хөнгөн шалмаг алхаа сонсогдлоо. Өөрийг нь хүлээж байна гээд яарч байна даа хөөрхий. Ядаж Шурик харайн гарахдаа үүд дутуу хаасан тул коридорт зурвас гэрэл тусч байсан юм. Би ширээн дээр байсан түлхүүрүүдийг хамж аваад пальтоныхоо карманд хийчхэв. Би бодлогогүй тэгсэн юм. Харин дараа нь яагаад тэгснээ ойлгосон: ширээн дээр орхисон түлхүүрүүд хэзээ ч засахын аргагүй юмны тухай яриад байсан юм.

	Харалган нүдэндээ итгэлгүй Нина Георгиевна тасалгаагаа нэг тойров. Тэгээд надтай мэндэлсэн ч үгүй: 

	— Нуугдчихсан уу? гээд, — Багынхаа тэгдэг юм, шүүгээнд нуугдчихсан уу? гэж асуугаад, хувцасны шүүгээг онгойлгов. Урьд нь Шурикийн хувцас шүүгээ дүүрэн байсан биз. Харин одоо бол бараг хов хоосон байлаа. Нина Георгиевна сандал дээр суулаа. Бид хоёр ингээд пальтотойгоо өөд өөдөөсөө хараад сууцгаалаа.

	— Тэр ирсэн үү? гэж асуулаа.

	Би толгой дохив.

	— Одоо хаана байна?

	— Явчихлаа... Захиа бичнэ гэж байна билээ.

	Малгайн дороос нь түүний хар гэзэг нь харагдахгүй болохоор түүнийг залуужуулж харагдуулах юм байхгүй, царай нь цонхигор, зовуурьтай байлаа. Би тайвшруулах санаатай: 

	— Шурик танд бичнэ ээ... Та хоёр захиагаар харилцана шүү дээ гэв.

	— Тэр сонгох хэрэгтэй байсан. Тэгээд аав ээжийгээ сонгожээ. Тэгэлгүй яах вэ, үүнийг ойлгож болно гэж хэллээ.

	Тэгтэл надад нэг хачин болоод явчхав. Би диван дээр ч сууж чадсангүй.

	Өөрт нь зовлон авчраад байгаа улсуудыг яахаараа дандаа ойлгож болдог байна аа? Өөрт нь тохиолдож байгаа бүхий л муу муухай, шударга бус юмыг яахаараа дандаа жирийн юманд тооцдог байна аа? гэж бодохоос тайвшруулах ч дургүй хүрч байдаг чадлаараа: 

	— Танай Шурик чинь урвагч! Тэр таныг барьж өгсөн. Тэр таны тухай мэддэг бүхнээ яг урвагч шиг ашигласан... гэж бархирав.

	Тэр намайг өрөөгөөр нэг бархирч байгаад гайхан шилэндээ үл итгэсэн мэт нүднийхээ шилийг авав. Түүний нүд нь онигор, харалган, өрөвдөлтэй ажээ.

	Гэвч би өрөвдсөнгүй, харин ч зориг оруулж дургүйг нь хүргэж, надтай зэрэг хашхираасай гэж бодлоо. Би эхэлсэн шигээ чангаар биш боловч яриагаа тууштай үргэлжлүүлэн: 

	— Тэр чинь найз нартаа таныг хараа муутай, сайхан сэтгэлтэй гэж яриад тэд нь таныг хуурч байсан. Хичээлээс зугтаах гэж тэд халууны шилээ тогшдог байсан... Үүнийг тэр тэдэнд зааж өгсөн. Харин та тэдэнд итгэж байсан гэхэд тэр улам ч бөхийж, толгойгоо бүр ч гудайлгав. Тэгээд над руу духаараа, сонссон юмаа шүүх мэт Шурикийг биш харин намайг л зэмлэх мэт хачин харж байв.

	Энэ харцыг нь ойлголгүй, тэгээд ч айхдаа би: 

	— Энэ ч аль эртний юм даа. Шурик жаахан байсан хэрэг... Юу ч мэдэхгүй томоогүй байсан биз. Одоо өөрт нь ичгүүртэй байгаа. Өөрөө тэгж байна билээ... Үнэн шүү! Та итгэхгүй байна уу? гэж түүнийг тайвшруулж эхлэв.

	Тэр Шурикийг огт буруутгаагүй боловч би Шурикийг хамгаалж байлаа. Би түүнийг гомдоочихсондоо л буруугаа хүлээж байгаа хэрэг.

	Тэр миний үгийг сонссонгүй, харин өөртэйгөө ярих мэт: 

	— Үүнийг ойлгож болох юм. Энэ бол жирийн юм. Би хүүхдийн эмч биш, мэдрэлийн эмч гэв.

	Зөвхөн намайг биш харин өөрийгөө зэмлэж байсан байж таарлаа... Шурикаас л бусдыг нь.

	Үүнийг ойлгоход бэрх байлаа. Тэр үргэлжлүүлэн: 

	— Тэгэхлээр хүүхдүүдийг эмчлэх эрх надад байхгүй. Би хүүхдүүдэд хайртай. Гэвч яая гэх вэ? эрхгүйгээс хойш... Тэд намайг хуурч байсан гэнээ, тэгвэл хүндлэхгүй байгаа нь тэр гэхээр нь

	— Яалаа гэж дээ, яалаа гэж. Томчууд л хүндэлсэн хүнээ хуурдаггүй болохоос биш бид бол ялгаагүй л хуурцгаадаг юм. Та итгэхгүй байна уу? Үнэн шүү. Тэр сонсохгүй байвч харин би: 

	— Тийм юм байдаг юм, нээрэн шүү! жишээ нь бид уран зохиолын багшаа их хүндэлдэг, тэр ч байтугай хайрладаг юм. Саявтархан тэр хичээлийнхээ эхэнд “Та нарыг гэртээ зохион бичлэг бич гэсэн байх аа” гэхээр нь бид бүгдээрээ зэрэг “үгүй” гэж хашхирцгаахад тэр “склерозтой болж байгаа юм байж, хамаг юмаа мартаад” гэж билээ. Түүнд юуных нь склероз байх вэ дээ. Бид л худлаа залчихсан байхгүй юу? Хүндэтгэдэг мөртөө ялгаагүй л залж байгааг нь харахгүй юу. Энэ бол бидэнд байнга тохиолддог зүйл. Итгэхгүй байна уу? Үнэн шүү! 

	Би ч гэсэн өөрөө өөртэйгөө ярьсан бололтой: миний үг түүнд ерөөсөө хүрэхгүй байлаа. Тэр цааш нь үргэлжлүүлэн: 

	— Найз нарынхаа төлөө л тэгж байж л дээ. Үүнийг ойлгож болох юм. Харин би сургуульд ажиллах ёсгүй. Би хүүхдүүдэд хайртай, гэвч тэднийг сайн мэддэггүй юм байна. Олигтой эмчилж чаддаггүй юм байна. Энэ хамгийн гол нь.

	Одоо хичээлийн жилийн дундуур явчхаж болохгүй, харин зун хүртэл сайн бодох хэрэгтэй... гэдэг нь надад тодорхой байна. Одоо яая гэх вэ? Тэр муу халууны шилний тухай би түүнд ярьж зүрхлээгүй юм. Тийм эрх ч байхгүй байсан!.. Тэр хананд ойртож очоод Шурикийн зургийг буулгаж аваад цээжиндээ нааж, жаазыг нь илэв.

	Миний ярьсан бүх юмны дараа шүү... 

	Миний амарлингуй байдал алга болжээ. Би урьдынх шигээ аз жаргалтай биш болжээ. Дараа нь том болсон хойноо амарлингуй аз жаргал гэдэг ерөөсөө харгис, эрээ цээргүй зүйл бөгөөд учир нь хорвоогийн бүх хүмүүс аз жаргалтай биш ажээ. Миний алхаа гишгээ хүртэл өөрчлөгдөж, бие хүндэрсэн мэт аажуухан хөдөлдөг болсон шиг санагдаж байв.

	Үнэндээ бол би мөн л хурдан (ээжийн хэлдгээр “нисэж байв”), толгой ялимгүй хүндэрчихсэн юм. Би их юм боддог болсон юм. Тэр ч байтугай өөрийгөө буруутгадаг болсон юм, энэ бол урьд нь надад байгаагүй зүйл. “Юугаа хийж тэр муу халууны шилний тухай ярив даа? Тэр дороо Шурикт дургүй нь хүрчихнэ гэж бодсон юм л даа. “Ойлгож болох юм”, “Жирийн юм” гэдгийг нь тэвчиж чадаагүй юм. Сургуулиа хаячихвал яана аа, тэгж чадах л хүн” гэж бодоод тэр өдөр оройжингоо шаналлаа. Сургуулиа хаяхыг ч харин зөвшөөрөхгүй шүү. Аав энэ байшингаас явахдаа Нина Георгиевнаг хамгаалах үүргийг надад итгэсэн бололтой. Тэгээд би түүнээс чөлөөлөгдөж чадсангүй.

	Аав Шурик хоёрын хооронд адил юм огт байхгүй гэдэгт итгэхийн тулд тэр хоёрыг байн байн харьцуулан бодож байлаа. “Шурик бол барьж өгсөн! Харин аав бол барьж өгөөгүй. Хорвоогийн хүмүүсийн аль салж сарнихыг тэр гэх вэ. Тэд бүгдээрээ буруутай гэж үү?” гэж би бодож байв.

	Яалаа ч гэсэн одоо бол Нина Георгиевнад надаас өөр хэн ч байхгүй байна. Би ч гэсэн түүнд байхгүй л байгаа, учир нь гэвэл бид хоёр сайн нөхөд болоогүй байгаа юм чинь.

	Үнэн хэдийгээр хуучин ч гэсэн хүнд анх удаа ирэхээрээ нээлт мэт санагддаг ажээ. Эхийн хайр гэдэг ямар ч баримтыг хэрэгсдэггүй бөгөөд түүнийг өөрчлөн үнэмшүүлэх аргагүй юм гэдэгт тэр өдөр би хөдөлшгүй итгэсэн билээ. Урьд нь би энэ тухай нэг биш удаа бодож байсан. Дээр үед би хаанаас ч билээ эцэг эхчүүд бүтэлгүй хүүхдүүддээ бүтэлтэйгээсээ илүү хайртай гэж уншсан юм. Сая би энэ тухай эмээгээс асуулаа.

	— Чи өөрөөрөө л бодоод үзэхгүй юу? Чамаас өөр хэн эцэг эхээсээ ийм олон захиа авч байна даа. Эмээ ч яах вэ ердийнхөөрөө л хошигносон юм. Аав ээж хоёрын надад хайртайд бол гайхах юм байхгүй. Энэ явдал хэний ч гайхшийг төрүүлэхгүй гэдэгт би итгэлтэй байна.

	Харин Нина Георгиевна бол намайг Шурикийн тухай ярьж байхад нүдэнд нь дургүйцэл илэрхий байсан болохоор надтай уулзахыг хүснэ гэж үү? Ямар ч л гэсэн би түүнийг ганцаарыг нь орхиж чадсангүй... 

	“Ганцаарыг нь орхино гэдэг чинь юу гэсэн үг вэ? Зовлонд учирсан хүний ойрхон хэдэн арван хүн байж болох юм, харин тэр хүмүүс өөрт нь хэрэггүй бөгөөд, тэднийг өөрийнхөө найз нөхөд гэж тооцохгүй байвал тэр хүн ганцаараа л байх болно. Би Нина Георгиевнад хэрэгтэй гэж үү? хэрэггүй ч байлаа гэсэн одоо би түүн дээр очихгүй байж чадахгүй. Харин яаж очих вэ? Бид дотнын нөхөд байсан бол бүх юм амар байх сан: найз дээрээ очиход шалтаг хэрэггүй, хүссэн цагтаа л ямар ч урилгагүйгээр яваад очиж болно. Харин би тийм ярианы дараа яаж түүн дээр очдог билээ” гэж бодлоо.

	Надад шалтаг хэрэгтэй тул би түүнийг эрж гарлаа. Ихэнхдээ би хүнд байдлаас гарах гарцыг зовлонгүй л олдог сон.

	— Чи ноёрхуу зан авиртай, зорилго ямар ч арга хэрэглүүрийг зөвтгөдөгт чи итгэдэг. Тийм болохоор хэцүү нь юу байх вэ, гар чинь хүлээстэй байгаа биш гэж эмээ хэлдэг юм. Би ч үнэндээ, хэрэв над хэрэгтэй бол худлаа хэлж, янгуучилж, хэн нэгнийг доог хийж чадна л даа. Ингэх нь үнэндээ бүхнээс амархан, хөгжилтэй байдаг юм. Миний тэр худал хэлдэг, маягладаг бол зорилготойгоо адилхан онц ноцтой биш зүйл байдаг. Одоо бол би амьдралдаа анх удаа төвөгтэй, тэр бүр тохиолддоггүй байдалд орчих шиг боллоо. Гэвч миний үзэл бодол үүнийг харгалзахгүйгээр сурч дадан анхныхаа чиглэлд тэмүүлээд байлаа.

	Хуучин шар байшингийн хоёрдугаар давхарт гарах шалтаг хэрэгтэй байв. Түүний зэрэгцээ сургуульд ажиллаж чадна гэдгийг нь Нина Георгиевнад баталмаар санагдаад байв. Энэ хоёр бодлыг холбож болох байх.

	Нина Георгиевнагаас эмнэлгийн тусламж авахаар очно оо. Хэн нэг хүүхдийг ноцтой, маш аюултай өвчнөөс авраг. “Үхлийн аюулаас бол мөн сайн сан!” харин хэнийг аврах вэ? гэж бодлоо. “Намайг аварсан нь дээр” гэж би гэнэт шийдлээ.

	Би ажлынхаа төлөвлөгөөг тэр дороо зохиолоо. Тэгээд шөнөөр түүнээ биелүүлэхээр эхлэв. Миний нойр хүрээд байсан боловч би босож эмээгээ сэрээгээд: 

	— Миний нойр ерөөсөө хүрэхгүй байна... 

	— Пардон, юу гэнэ ээ?

	— Нойр огт хүрэхгүй байна... Энэ удамшлынх байх гэхэд

	— Нойр хүрээд юу ч ойлгохгүй байна, ямар хууль гэнэ ээ? гэхээр нь би гэнэт аавын нойр тэр хоёр давхар байшинд байхдаа хүрдэггүй байсныг эмээ мэдэхгүй байж болохыг саналаа.

	Энэ байшиндаа бол аав баатар шиг л унтдаг юм чинь.

	— Өвөө юм уу, өвөөгийн өвөө нойр муутай байсан байж магадгүй гэхэд, 

	— Хоёр өвөөгийн чинь нэг миний нөхөр байсан, тэр унтдаг байсан. Өөр өвөөг би мэдэхгүй юм. Харин ааваар чинь бодоод үзвэл... 

	Тийм ээ, аав ч сайн л унтдаг л даа. Харин би гурав дахь шөнөө нойр хүрэхгүй байна.

	— Ердөө нүдээ хамхихгүй байна гэж үү?

	— Хамхиж байна, гэвч түр зуур... 

	— Бүх юм ойлгомжтой. Харин чинийх арай эрт эхэлж дээ.

	— Хөгшчүүд л голдуухан унтдаггүй сэн.

	— Хөгшчүүдийн тухайд болгоомжтой бай! Би өөр юм хэлэх гэж байна... 

	— Чи хүнд дурлачихсан уу? Саявтархан чи анхны дурлалын тухай их юм асуугаад байсан байх аа.

	— Үүнээс болж уу? Хэзээ ч үгүй! Миний бие ялихгүй өвчтэй байна... Эмчид очмоор байна. Нойр хүрдэггүй хүмүүсийг эмчилдэг нэг эмэгтэй эмч байдаг гэж сонссон... Би түүн дээр очно.

	— Сүүлийн үед чи ер нь их л явж байгаа. Би эрх чөлөөг чинь хорихгүй, харин эрх чөлөө хүмүүст дэвшил авчирдаг, чамд бол муу дүн л авчирдаг шиг байна.

	— Би муугүй.

	— Тийм л болог гэж эмээ хэлэв.

	— Нойр хүрдэггүйгээс болоод би ер нь улирч ч магадгүй! Тэр эмэгтэй гайхамшигтай эмчилдэг гэсэн. Гэрээрээ... огт үнэ төлбөргүй! Та харин түүнд захиа л бичих хэрэгтэй, ядаж хэдэн мөр: “Ачийг минь аварсанд талархъя...” эсвэл нэг иймэрхүү юм бичвэл түүнд аятайхан байх болно.

	— Зальхай юмандаа намайг татаж оруулах гээд байна уу? Би бие султай хүн гэж эмээ миний нүдэн дээр илт хөгшин болж харагдаад би маш сул биетэй болохоор чамтай тэмцэх тэнхээ байхгүй. Эмчид оч, профессорт... гипнозчинд! эмчлүүл! эдгэр!.. Зөвхөн миний нойронд бүү саад хий. Би нойрны эм хоёрыг давхарлаад уучихсан.

	— Тэгвэл энэ балай удамшил чинь танаас дамжсан юм биш үү гэж намайг баярлан дуу алдахад, 

	— Пардон, чамаас залхаж гүйцлээ гэв.

	Эмээ надад саад болохгүй үргэлж туслахад бэлэн байдаг билээ. Гэвч би удаанаар амьсгаадан эргэж хөрвөж, хоёр ч удаа босож, хэрхэн шаналж байгаагаа сонсгох гэж ус чанга чанга залгилсан билээ.

	Маргааш нь хичээлийн дараа би эмчид очихоор шийдлээ. Автобусны буудал хүрэх замдаа би Нина Георгиевнатай ярих яриагаа сургуулилав.

	Би ер нь хэн нэгнийг даапаалахынхаа өмнө сургуулилдаг юм. Байж болох гайхширал, асуулт, үл ойлгох байдалд урьдчилан хариу бэлтгэх хэрэгтэй байлаа. Харин энэ удаа бол сургууль маань тасраад байлаа, урьд нь бол сэргэлэн цовоо, итгэлтэй, болоод байдаг үгнүүд маань одоо бол итгэл муутай, тэр ч байтугай шал балай сонсогдоод байв. Би өөртэйгөө ярилцагч эмэгтэйн нэрийн өмнөөс сэтгэлдээ ярьж байв.

	Түүний үг нь улам хурц, ширүүн болоод байлаа. Тэр Нина Георгиевнатай адилгүй болоод, гэвч яриа үргэлжилсээр л. Би түүнийг хөндлөнгөөс сонсож үзлээ. Гэтэл тэр хоёрын нэгнийх нь яриа надад дэмий санагдав. Тэр нь би өөрөө байлаа.

	— Та суух гэж байна уу? гэж миний ард уцаарлангуй дуу дуулдав. Автобусанд суух дараалал маань тулчихсан байж.

	— Үгүй ээ, би суухгүй гэж хэлээд би гэр лүүгээ гэлдэрлээ. Би бүр алмайрч хоцров. Юу болсныг ойлгосонгүй. Саяхан надад биелүүлж болмоор юм шиг санагдаж байсан төлөвлөгөөгөө би яагаад биелүүлж чадсангүй вэ?

	Он жил өнгөрсний хойно одоо бол хүүхэд ахуй цаг надаас холдож байжээ гэдгийг ойлголоо. Холдон явахдаа авч хэрэглэхгүй байх аргагүй тийм тусламжийг надад толилуулжээ... 

	Нина Георгиевнаг хуурч би чадсангүй. Харин би түүнд эмч хүний ёсоор итгэж байгаагаа, тэгээд ч тэр хүүхдүүдийг эмчилж чадна гэдгийг батлах хэрэгтэй байлаа... 

	“Ямар ч үнээр хамаагүй” гэж урьд нь бол би хэлэх байсан. Одоо бол ямар ч үнэ тохирохгүй байлаа. Миний арга хязгаарлагдмал, ийм нөхцөлд хөдлөх нь амаргүй байв.

	Хуурч мэхэлж маяглахгүйгээр яаж зорилгоо биелүүлэх вэ? гэж бодож байснаа гэнэт өөрийгөө ухаантай дамшиг юм гэж гайхав.

	Антон гэж нэг сайхан хүн байж байхад хар шөнөөр муу эмээгээ сэрээдэг нь ч юу билээ дээ. Антон тэртэй тэргүй ичимтгий, шийдвэргүй зан, ээрдэг зэргээ эмчлүүлэх хэрэгтэй юм чинь! Нина Георгиевна чинь яг мэдрэлийн эмч шүү дээ. Тэр миний сайн нөхрийг аварна. Тэгээд бид ангиараа түүнд талархал бичнэ. Тэгэхээр тэр өөрийнхөө хүчинд шууд итгэнэ... Тэгвэл бүх юм ариун шударга болно.

	Хичээлийн дараа би Антонд: 

	— Баттай яриа бий, үлдээрэй гэв.

	— Юу болсон? гэж нөхөр маань зовонгуй асуув.

	— Одоохондоо юу ч болоогүй, гэвч одоохон болно. Би танай ээжид яаж туслахаа бодож оллоо.

	— Эжийд ий?..

	Антоныг миний төлөвлөгөөнөөс татгалзана гэж мэдээд ээжийг нь туслалцуулахаар шийдсэн юм. Антон “ослын” ширээн дээр, харин би багшийн ширээний цаана суудаг юм. Энэ байрнаас бол миний үг үнэмшилтэй дуулдана байх гэж бид бодсон юм.

	Антон догдолж, үснийх нь уг аажуухан ягаарч эхлэв. Би түүнийг зовоохгүй гэж шууд ажил хэрэгтээ оров: 

	— Чамайг эмчлэх нэг эмэгтэй байна. Шууд маргаашаас эхэлнэ. Тэр гайхамшигтай эмч. Мэд - рэл - ийн эмч! мэдэв үү? энэ бол чиний хэрэгтэй зүйл, чи зоригтой бардам болно. Тэгээд ээждээ зөвхөн онц дүн л авчрах болно.

	— Би бодох хэрэгтэй. Энэ чинь ноцтой юм байна.

	— Бодох явдалгүй. Чиний ээрч байхыг дахин сонсож, самбарын өмнө ичингүйрч байхыг чинь харж чадахгүй! 

	— Баярлалаа Серёжа... Харин би ерөөсөө тийм зантай болохоор эмч нар үүнийг эмчилж чадахгүй... гэж Антон санамсаргүй толилуулсан зүйлээс гайхаш нь барагдан ээрч хэлэв.

	Амьтан судлалын багшийн хэлснийг чи санахгүй байна гэж үү?! Чиний энэ ичимхий зан чинь бараг өвчний хэлбэрт оржээ гэж хэлээ биз дээ. Өвчин юм бол түүнийг эмчилж болно. Тэр эмчилчихнэ! Дараа нь бид ангиараа түүнд талархал бичнэ.

	— Намайг эмчлүүлж байгаа гэж бүх ангиараа мэдэх болно шүү дээ?

	— Чи дургүй байвал, зөвхөн чи бид хоёр, танай ээж мэдээд дараа нь хоёулаа талархал биччихэж болно шүү дээ.

	— Заавал бичгээр бичдэг нь юу юм бэ?

	— Дурсгал болгож үлдээхийн тулд заавал тэгэх ёстой.

	— Уучил Серёжа... Хэрэв түүний эм нь надад тус болохгүй байвал яах вэ?

	— Би чамайг эмчлүүлээч гэж гуйж байна... Чи миний төлөө үүнийг хийж болно биз?

	— Серёжа... чи тийм их хүсэж байгаа юм уу? Чи миний төлөө ингэж их зовж байгаа юм уу? Би чамайг... мэдээгүй юм гэхэд нь надад эвгүй оргив. Би сайн нөхөртөө бас тийм ч үнэнч биш болж таарав. Энэ удаа ч гэсэн урьдынх шигээ би залилж, миний үг итгэлтэй, цовоо дуулдаж байв.

	Би дахиад л “нямбай биш” загнаж байх шиг байна аа даа.

	“Антон үнэхээр ч эдгэрчхэж болно шүү дээ гэж би өөрийгөө зоригжуулаад тэгвэл бүх юм ариун шударга болно. Нина Георгиевнаг л зөвшөөрүүлэх нь чухал...” гэж би бодлоо.

	— Би тан дээр чухал хэрэгтэй ирлээ! гэж ирснийгээ цагаатгах адил үүдэн дээр хэллээ. Энэ үгийг тэр огт анхаарсангүй, тэр ч байтугай чухам ямар хэргээр ирснийг ч сонирхсонгүй. Харин тасалгаанд оронгоо намайг ажлаас минь хөндийрүүлэх гэсэн юм шиг: 

	— Чи шууд сургуулиасаа ирэв үү! 

	— Би гэрээрээ орсон.

	— Гэсэн ч юм идэхгүй юу?

	— Би идсэн... кафед гээд яагаад ч юм үнэн шүү гэж нэмж хэлэв.

	— Кафед аа? Чи гав ганцаараа үлдчихсэн юм уу гэж тэр гайхав.

	— Үгүй ээ, эмээтэйгээ.

	— Ээжийнхээ ээжтэй юу?

	Би толгой дохив. Энэ хүртэл ч энэнээс хойш ч бид хоёр нэг ч удаа ээжийн тухай дурсаагүй юм. Хориотой сэдэв аятай нэг ч удаа огт үгүй шүү... Тэр эгшинд надад гэнэт аавын тухай ч гэсэн огт ярилцахгүй баймаар санагдав.

	Тэгснээ би сэтгэлийг минь зовоож байсан захианы ойлгомжгүй мөрүүдийн учрыг нь олохоор шийдэв. Тэгээд ч бас яриагаа жаахан уртасгах гэж бодсон юм.

	— Нина Георгиевна аа, та захиандаа: “тэр нэг удаагийнх шиг хүсэхгүй ч байж болох юм” гэж бичсэн байсан гэтэл, 

	— Чи захиаг цээжилчихсэн юм уу? гэв.

	— Үгүй ээ... би зүгээр энэ үгийг нь л цээжилчихсэн. Та урьд нь түүнд бичсэн юм уу? Тэр бээр миний асуултад хариулах байхаа шийдэж байгаа мэт удаан дуугүй байснаа: 

	— Тэгэхэд Сергей ирсэн бол Шурик шал өөр байх байсан ч байж магадгүй... Үгүй ч байж болох юм. Харин надад л тэгж санагдсан юм. Шурик дөрөвдүгээр ангид сурч байлаа. Хоёрдугаар сарын арван хоёрны өдөр ангийнхан нь базаахгүй юм зохион байгуулж, юунаас болсны нь би нэг их олох гээгүй юм, тэр их гомдож л дээ. Тэгээд ч хариугаа авах гэж их бодож! Бид хоёр энэ ширээний ард оройн хоолоо идэж байлаа... Тэр найзуудынхаа нууцыг надад ярилаа. Инээд хүрмээр, багачуудын л нууц байлаа. Харин тэр өөрөө энэ бол “аймшигтай нууц” гэж итгэж байлаа. Тэгээд ч тэрийгээ шивгэнэн ярьж тал тал тийшээ сэрэмжлэн харж байсан юм... Тэр надаар захиралдаа хэлүүлж, цаадуулыгаа шийтгүүлэх гэж бодсон юм. Би тэр үед сургуульд ажиллаж, захиралтай нөхөрлөдөг байлаа. Одоо бол тэр байхгүй л дээ, нас барчихсан... 

	Намайг татгалзахад Шурик хашхираад л шаардаад л цурхиран уйлж байсан юм. Надад жаахан эвгүй болж билээ... Би түүнд тайлбарлаж, үнэмшүүлж чадахгүй байлаа. Тэгээд түүнд эр хүний хатуу яриа хэрэгтэй гэж шийдсэн юм. Захиралтай ч биш, багштай ч биш, зүгээр л ахмад хүнтэй, тэгэхдээ эрэгтэй хүнтэй ярих нь зүйтэй гэж бодоод Сергейд бичсэн юм. Өөр бичих хүн ч байгаагүй. Би түүнд бүгдийг нь тайлбарласан боловч тэр ирээгүй юм... Тэр надад санаа зовж, намайг дахиад л өөрийгөө “хордуулна” гэж айгаа биз. Тэр ч аргагүй.

	Эцэг энэ байшинд ирэх нь тэнэг хэрэг гэж бодож л дээ. Ээжийн болон миний өмнө шударга бус зүйл болно гэж бодсон ч байж болох юм. Харин би наашаа ирээд байхдаа гэр бүлийнхээ өмнө шударга хүн мөн үү?.. Энэ асуултад би хариулж чадсангүй.

	Би аав Шурик хоёрыг харлаа. Ханан дээр яг миний өмнө, яг зэрэгцээд байж байх юм. Аавд ч гэсэн, Шурикийн ярьдаг шиг... байгаа юм биш байгаа. Энэ бодол надад эвгүй санагдахаар нь би түүнийг хурдан хөөв... Тэгээд шал өөр аятайхан юмны тухай бодлоо. Ойр дотнын хүний нууцыг бол зөвхөн дотнын хүндээ, ядаж л итгэсэн хүндээ ярих ёстой. Нина Георгиевна надад итгэдэг болж байгаа юм болов уу?..

	— Чи зөвхөн үүнийг л мэдэх гэсэн юм уу? Чиний чухал хэрэг чинь энэ юм уу? гэж тэр асуулаа.

	— Үгүй, үгүй яалаа гэж, шал өөр... гэж би яараад миний нөхөр Антон яаралтай эмчлүүлэх хэрэгтэй байна. Тэгэхдээ бүр мэдрэлийн эмчээр! Тэр их ичимхий, хэт даруу... тэр ч байтугай ээрдэг, тэгээд сайн мэдэж байгаа мөртөө гурав авчихдаг. Мэдэж байгаа мөртөө самбарын өмнө дуугүй зогсчихдог, хариулж чаддаггүй юм. Түүнийг өөдтэй хүн болохгүй бол ээж нь живж үхнэ гэдэг юм. Тэр их сайн залуу, даруу гэдэг нь... Та түүнийг эмчилж чаддаг бол! Би энэ тухай л ярих гэсэн юм... Антоны тухай ярингаа би сандлаасаа ухасхийн босов. Тэр ч бас босоод надад бүр тулж ирэв.

	Харалган хүмүүс шиг намайг ажиглах гэж биш, харин надад дуулдуулах гэж тэгэх шиг болсон. Яагаад вэ гэвэл тэр өөрөө гэнэт маш аяархан бараг шивнэж: 

	— Хүнээс хөндийрөх гэж... гээд толгойгоо аав Шурик хоёрын хэн рүү нь ч мэдэгдэхгүй дохив. — Ханан дээр тэр хоёр зэрэгцээ байсан юм чинь.

	— Хүнийг орхихын тулд заримдаа худлаа шалтаг бодож олох хэрэгтэй. Яагаад вэ гэвэл үнэн нь хэтэрхий хатуу байдаг байна. Харин хүн дээр ирэхийн тулд бол юу ч зохиох хэрэггүй, зүгээр л хүрээд ирэх хэрэгтэй, тэгээд л боллоо... 

	— Яалаа гэж, яалаа гэж. Антон үнэхээр их сандардаг юм. Би түүнийг эдгэрээсэй гэж бодож байна. Та итгэхгүй байна уу, нээрэн шүү.

	— Тэр ч тэгэлгүй яах вэ. Бид эмчлэхийг хичээе... гэж тэр намуухан хэллээ.

	Гурван жил хагас өнгөрчээ. Би түүнийг мэддэг гэж гэрийнхэндээ нэг ч удаа хэлсэнгүй. Тэр ч гэсэн надаас өөрийнхөө тухай ярьдаг эсэх, юу ярьдаг тухай огт асуугаагүй юм... Тэр манай гэрт дурсамжийн төдий ч орж ирээгүй юм: би ямар нэгэн юмыг эвдрэх, ээжийг гомдоохоос айж байлаа. Ээж аз жаргалтай байлаа. Би тэр аз жаргалыг нь хүндэлдэг байв. Би Нина Георгиевнад хэрэгтэй бүхний нь эцгийнхээ төлөө, эцгийнхээ өмнөөс өөрөө хийхэд бэлэн байлаа... 

	Үүргийнхээ дагуу юу? Эхэндээ тийм байсан л даа... “Дагуу” гэдэг ч хурц үг л дээ, “албадлага” гэдгээс хамаагүй гоё, харин утга санаа нь л бараг адилхан.

	Хэн нэгэн хүний хамгаалагч болох хэрэгцээ надад эрийн цээнд хүрэх анхны дуудлагаар ирсэн ч байж болох юм. Миний тусламж хэрэгтэй болсон анхныхаа хүнийг мартаж болохгүй... 

	Саявтархан... зургаан сарын өмнө аав, ээж хоёрын төслийг нь зохиосон объектын ойролцоо нэгэн хотод бид ирлээ. Нина Георгиевнатай салах ёс гүйцэтгэхдээ зундаа ирж байна гээд амлачихсан билээ. Хүнийг тайвшруулах гээд заримдаа дараа нь биелүүлэх аргагүй юм амлах нь байдаг... Явж байхдаа би өөрийнхөө шинэ хаягийг мэдэхгүй байсан болохоор Нина Георгиевна бид хоёр төв шуудан, өөрөө хүлээн авахад гэж бичиж байхаар тохиролцсон юм. Харин өвөл нь аав намайг зуныхаа амралтыг аав, ээж хоёртойгоо өмнө зүг Кавказ, Хар тэнгисийн ойролцоо өнгөрөө гэж хэлсэн юм.

	— Энэ бол чиний сүүлчийн зуны амралт, ирэх жил дээд сургуульд орно. Хүчээ хуримтлуулж, биеэ чийрэгжүүлэх хэрэгтэй гэж аав хэлэв. “Сүүлийн зун” гэдэг үг манай гэрт байн байн дуулдах болсноос дараачийн зун хүртэл би амьд байхгүй юм шиг надад санагддаг болов. “Зундаа гол мөрнөөр аялцгаа!” гэж журналаас хайчилж авсан гоё хүүхэн олон жил намайг ятгаж билээ. Аав ч гэсэн усны ойролцоо амрах шиг сайхан юм байхгүй болохоор түүний түмэн зөв гэж ярьдаг сан. Одоо бол тэр намайг уулын агаар, наран угаал, далайд сэлэх шиг сайхан юм байхгүй гэж ятгаж байлаа.

	Сүүлийн чинь зун чамд аль сайхныг үзүүлэхийн тулд онгоцоор ниснэ гэж аав хэллээ. Баяр цэнгэлд би дуртай. Тэгээд ч би далайд сэлж, онгоцоор нисэж огт үзээгүй. Сүүлийн зун баясгалантай байхыг амлаж, түүнийг тэсэж ядан хүлээж байсан юм.

	Долоо хоногийн өмнө аав онгоцны гурван билет авчээ. Харин өнөөдөр би өөрөө хүлээн авахаар захиа авлаа.

	“Чамайг хүлээж байна. Зунжингаа амрах боллоо. Хүүхдүүдийнхээ хамт пионерын зуслан явсангүй. Чамайг хүлээхээр шийдлээ! Чамайг ирэхгүй ч байсан гомдохгүй. Чамд өөр ажил, төлөвлөгөө байж болно, түүнийг ойлгож болно” гэжээ.

	“Нэг сард л тийшээ явъя, адилхан л амралттай байх юм чинь...” гэж шийдээд түүнд захиа биччихлээ.

	Яг нэг сард очих нь хамгийн зөв, яагаад гэвэл өвөл би далай дээр амарч чадахгүй, миний сууж байгаа Умард зүгийн хот өвөлдөө зунаасаа ч илүү цанаар гулгаж болно гэж тайлбарлаад пионерын зусланд бол та эрүүл агаарт сайхан амарна, харин хотод бол зун шороотой... гэж бичээд захиагаа уншиж үзлээ, тэгээд дугтуйгаа нааж чадсангүй. Энэ бол миний биш, хүний бичсэн захиа шиг болжээ. Урт, нягт нямбай, баллаж сохолсон зүйлгүй. Үгүй ээ, би түүн дээр амласан өдрөө, түүний хүлээж байгаа үед нь очих ёстой, эсвэл хэзээ ч очихгүй байх хэрэгтэй.

	Би түүний гурав дахь хохирол нь болж чадахгүй... Тэгээд одоо билетээ тушаахаар явж байна.

	Гэрийнхэндээ бол би, багадаа сууж байсан хотод үлдсэн эмээ, Антон хоёртойгоо уулзахыг тун их хүсэж байна гэж хэлсэн юм. Би үнэндээ ч тэднийг их санаж байсан юм. Гэвч би Нина Георгиевна руу явж байна. Би цахилгаан өгөхгүй, очоод одоо хүртэл надад байгаа түлхүүрүүдээрээ хаалгыг нь онгойлгоно. Шурикийн орхиод явсан тэр түлхүүрүүдээр. Үүнийг тэр мэдэхгүй байгаа. Түүний гэрт гагцхүү гунигтай явдал тохиолдохоо болиг.

	Ээж татгалзахгүй байгаа юм. Эмээ дээрээ буюу өөрийнх нь ээж рүү нь ингэж тэмүүлж байгаа нь түүнд аятайхан байгаа юм. Бүх юм дахиад л “нямбай биш” болж байна аа даа.

	Харин аавтайгаа бол би өнөөдөр ам мурийсан. Амьдралдаа анх удаа. Тэр чиний тийшээ явах чинь тэнэг хэрэг, эмээ Антон хоёртоо зүгээр захиа явуулах хэрэгтэй, дараа тэднийг урьж болно гээд би гэр бүлийнхээ төлөвлөгөөг эвдэж байгаа, өндөр уул, онгоцоор нисэх зэргээс татгалзаж байгаа болохоор намайг дураараа өссөн гэж аав хэлсэн юм. Гэсэн ч би билетээ тушаахаар явж байна.

	Аав номоос уншсан бололтой. “Хүний амьдрал гэдэг бол төрөх гэдэг зогсоолоос үхэх гэдэг зогсоол хүртэл явдаг, олон буудал, үйл явдалтай маршрут юм. Энэ маршрут нь замаасаа харин гарахгүй, төсөл дагуу гүйцэтгэх хэрэгтэй” гэсэн үг хэлж билээ.

	Харин төсөл, хуваариас гадуур явдаг онгоц, галт тэрэг байдаг шүү дээ. Ийм онгоц, галт тэрэг бол тусгай зориулалттай (хамгийн чухал!), тэд хүнд тусалж хүнийг авардаг юм гэж бодлоо. Энэ тухай би аавдаа хэлээгүй юм. Харин би билетээ тушаахаар явж байна.

	 

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

АНАТОЛИЙ АЛЕКСИНИЙ УРАН БҮТЭЭЛИЙН ТУХАЙ 
Оршлын оронд

	Сэтгэл зүйн үргэлжилсэн үгийн төрөлд Анатолий Алексиний туужууд гайхамшигт үзэгдэл болсон юм. Энэ зохиолууд дотор талаасаа, жинхэнэ хүнлэг ёсны гэрэл цацраан байх шиг байдаг.

	АГНИЯ БАРТО

	 

	 

	Зөвлөлт Социалист Бүгд Найрамдах Холбоот Орос улсын төрийн шагналт, мөн Н. К. Крупскаягийн нэрэмжит болон Лениний комсомолын шагналт Анатолий Алексиний тууж, өгүүллэг, жүжгүүдэд гарч буй бага, өсвөр нас нь яг л байж байдгаар амьдралын, зогсоо зайгүй, баяр жаргалант нээлт, яруу найраг, романтик эрлийн үе байх юм. Энэ бол хүний ирээдүйн бүхий л амьдралын олон хүнд асуудлууд анх шийдвэрлэгддэг үе юм. Алексиний зохиолын том жижиг баатруудын алиных нь ч замд ямар ч бэрх юм тулгарлаа гэсэн тэд алиа хошин зан, өөдрөг үзэл, үнэн шударга, сайн үйлс ялна гэдэгт итгэх итгэлээ алддаггүй юм.

	ВАДИМ КОЖЕВНИКОВ

	 

	Элэгсэг найртайгаар: “Аа, ёстой догь! Уншсан!” гэцгээж байдаг юм. Энэ бол Алексиний туужууд ихэд нэрд гарч... зүй ёсоор үнэлэгдэж байгаа хэрэг. Тэдгээрийг манай бүгд найрамдах улсуудад ч, хилийн чанадах орнуудад ч дуртай нь аргагүй уншдаг юм. Номууд нь олон хэлээр орчуулагджээ.

	ЛЕВ КАССИЛЬ

	 

	Би Анатолий Алексиний тууж өгүүллэгүүдэд дуртай. Том жижиг баатруудынхаа сэтгэлд айхтар нэвтрэн ордог, цэвэр ариун бөгөөд уянгалаг, алиа хошин, баяр баясалд нь дуртай... Яг амьдралд тохиолддог шиг, энэ бүтээлүүдэд ноцтой бөгөөд хөгжилтэй, гунигтай бөгөөд инээдэмтэй зүйлс нь янз бүрийн гудамжаар биш, харин яг зэрэгцээд бие биеэ дэмнэн явж байна.

	ЗСБНХУ—ЫН АРДЫН ЖҮЖИГЧИН ЛИДИЯ КНЯЗЕВА

	 

	 

	Янз бүрийн бүтээл... Гэвч тэдэнд нэгэн ерөнхий юм байх юм. Тэр нь сайн сайхан, ариун шударга юманд сургах юм. Хөдөлмөрт дурлахыг, эвлэлдэн найрамдахыг өндөр үнэлж, хөгжилтэй, баясалтай байхад сургадаг.

	СЕРГЕЙ МИХАЛКОВ

	 

	Алексиний “Миний ах кларнет үлээдэг”, “Хэнз хүүхэд”, “Тэр цагт хаа нэгтээ” хэмээх туужууд нь өвөрмөц гурамсан зохиол бөгөөд өсвөр үеийнхний бие хүн болон төлөвшихөд ёс суртахууны талаар зохиогчийн онцгой анхаарлыг нэгтгэдэг юм.

	ФЕЛИКС КУЗНЕЦОВ

	 

	Энэ тууж өгүүллэгүүдийн өсвөрийн баатрууд нь ихэнхдээ тулалдааны биш, харин ёс суртахууны гавьяа байгуулж байна. Гэвч тэдний үзэл санаа, үйл явдлыг миний нөхөд агсан залуу гвардичууд шиг зоригтой, ариун шударга хүмүүс хатуужуулсан гэдэгт би итгэж байна.

	“Залуу гварди” штабын гишүүн агсан нэгдүгээр зэргийн ахмад

	ВАСИЛИЙ ЛЕВАШОВ

	 

	 

	Тэр бээр сайн хүмүүсийн тухай бичдэг юм. Тэгээд ч номууд нь тэр сайн хүмүүсийн тоог арвижуулж байгаа юм.

	АЛЕКСЕЙ МУСАТОВ

	 

	 

	 

	Анатолий Георгиевич Алексин 1924 онд Москва хотод, хуучин большевикийн гэрт төрсөн юм. Аугаа их эх орны дайны үед батлан хамгаалах заводын барилга дээр ажиллаж заводын сонины хариуцлагатай нарийн бичгийн дарга хийж байв.

	1950 онд, Анатолий Алексин дээд сургууль төгсөх жилээ залуу уншигчдад зориулсан анхныхаа туужийн номыг хэвлүүлжээ. Түүнээс хойш зохиолууд нь олон арван удаа хэвлэгдээд байна. Тэдгээр туужийн заримыг нь пионерын насны багачуудад (“Гучин нэгэн өдөр”, “Саша, Шура хоёр”, “Сева Котловын ер бусын аялал”, “Коля Оляд, Оля Коляд бичиж байна”, “Долоодугаар давхраас ярьж байна!” “Мөнх амралтын оронд”, “Заримыг нь идэр насныхан болон залуу үеийг хүмүүжүүлж буй томчуудад зориулан” (“Тэр үед хаа нэгтээ”, “Миний ах кларнет үлээдэг”, “Хэнз хүүхэд”, “Жүжигчинч”, “Манай гэр бүлийн тухай”, “Тав дахь эгнээний гурав дахь нь”, “Ухаангүй Евдокия”) бичжээ.

	Театруудын тайзан дээр Анатолий Алексиний “Буцах хаяг”, “Утасдаж байгаад ирээрэй”, “Миний ах кларнет үлээдэг”, “Аравдугаар ангийнхан” жүжгүүдийг нь амжилттай тоглож байна. Александр Фадеевийн романаар хийсэн “Залуу гварди” жүжгийг нь олон нийт өндөр үнэлж байна.

	А. Алексиний зохиолууд бүх ах дүү бүгд найрамдах улсуудын болон Европ Азийн социалист улсуудын хэлээр, мөн Англи, Япон, Франц, Испани, Итали, Перс, Бенгалиар орчуулагдаад байна.

	Зохиолч, ЗСБНХОУ-ын Төрийн шагнал, Лениний комсомолын шагналаар шагнуулсан, Хөдөлмөрийн гавьяаны Улаан тугийн хоёр одонтой, Н. К. Крупскаягийн нэрэмжит хүндэт медаль болон бусад олон медальтай билээ. Г. X. Андерсений нэрэмжит Олон улсын диплом хүртжээ.

	 


1983 оны хэвлэл “АНАТОЛИЙ АЛЕКСИН : ТАВДУГААР ЭГНЭЭНИЙ ГУРАВ ДАХЬ НЬ” номын Гарчиг

	Хэнз хүүхэд

	Гэрийн зохион бичлэг

	Утасдаж байгаад ирээрэй

	Жүжигчин

	Харин тэр цагт хаа нэгтээ

	Хуримын өмнөх шөнө

	Миний ах кларнет үлээдэг

	Тавдугаар эгнээний гурав дахь нь

	[image: Image]

	 

	 


1983 оны хэвлэл “АНАТОЛИЙ АЛЕКСИН : ТАВДУГААР ЭГНЭЭНИЙ ГУРАВ ДАХЬ НЬ” номын Хэвлэн нийтлэлийн мэдээлэл

	 

	АНАТОЛИЙ АЛЕКСИН

	 

	ТАВДУГААР ЭГНЭЭНИЙ ГУРАВ ДАХЬ НЬ

	 

	Орчуулагч Ч. Алтанзагас

	Редактор З. Түмэнжаргал

	 

	БНМАУ—ЫН АРДЫН БОЛОВСРОЛЫН ЯАМНЫ ХЭВЛЭЛ

	УЛААНБААТАР 1983

	 

	С2

	А— 548

	 

	VII.4

	553— 82

	 

	Хэвлэлийн редактор З. Түмэнжаргал

	Уран сайхны редактор П. Төмөрпүрэв

	Техник редактор Р. Оюун

	Зураач О. Дашзэвэг

	Хянагч С. Бадамсэд, Т. Оюун

	 

	ХГ № 478/82 

	За № 1,28

	 

	Өрөлтөд 1982 оны 11 дүгээр сарын 11-нд

	Хэвлэлтэд 1983 оны 6 дугаар сарын 6-нд

	 

	Цаасны хэмжээ 84X108 1/32 

	Хх 7,25 

	Хнх 11,89

	 

	Хэвлэх тоо 10.000 

	 

	Үнэ 2 тө 30 мө

	 

	Ардын Армийн СХ-ийн хэвлэх үйлдвэр. 

	Партизаны гудамж 2.

	 

	
Заметки

		[←1]
	 Онгоц буудал (ЦБ)




	[←2]
	 Загасан талх




	[←3]
	 Уучлаарай гэсэн франц үг




	[←4]
	 Халаасандаа (ЦБ)




	[←5]
	 Шуудаг өмд (ЦБ)




cover.jpeg
XAPHH T3P UAPT
XAA HOrTa2





images/image-2.png
AHATONHA  ATTEKCHH

i
TEBAVIAAP ATHIFHAH
TYPAB ZAKbHb





images/image-1.png
©rnerviiH 33HniA COHOpT N

Ta maHaii HOMBIH CaHA XaHANS Bprox 60nHo.

TaHb! XaHAMBNAcaH MeHTe:

* X3BNTAC3H HOMBIT UaXVIM X37163pT Opyyax

* LlaxViMA OpyYACaH HOMBIF apUyTraH Wyyx

* LlaxViv TeXHOROTWJiH TOHOT TeXBBpEMX aBaX

* LlaxViv HOMBIH CaHr Bprexyyax

* LlaxViv HOMBIH CaHTUITH YWTaN93p CyAanTaa i, cyp Gaiiraa oroyTaH
CymNaauMTr A3MXIX3A 33pUYYaraHa.

XaHAB eprex AaHC "XaaH 6aHK" 5027 8982 35 (terper) LLOTT OXVIH T3HT3P CAH





images/image2.png
6 "BOJIOP AYPAH"
36B BMUMr WANrAX
BOJOP AAYPAH 20 NPOrPAM

Pt
v 60 cas yauliH caHmai.

W Andaamail yacutiz unpyynx, 3ee

yacutiz caHan 605120HO.

Xanayiin maiin6ap monsmoii. %
§

XyeullH yauiiH caH yyceax

Bonomxmol.






images/image.png





